


































































































































































































































































































































































































































































 226 

даражасида тиб илмидан баҳраманд бўлмоғи айни маънавий камолотга 
ишорадир. 

Илм - ҳосил қилинган билимни идрок этмоқдир. Аммо илмни фақат 
рисолалардан, қоғоз юзидан қидирмоқ ҳам етарли эмас. Саводсиз деҳқоннинг 
зироат илми баъзи ўқиб-уқмаган ёлғон академикникидан бир неча бор юқори 
ва мукаммалроқ бўлиши мумкин. Ер илми, табиат илми - ёлғиз китобдан 
ўзлаштирилмайди, ерга, табиатга, ҳар бир кўкат ва жонли мавжудотга меҳр 
билан, эътибор ва идрок билан белгиланади. 

Саркардалик илми, умуман, раҳбарлик илми - санъат даражасидаги 
илмдир, ҳарбий маҳорат ҳақида минг бир китобни ўқиган одам лашкарни 
жабҳада ғалабага еткиза олишига ҳеч ким кафолот бера олмайди. Бир сўз 
билан айтганда, илм фақат китобда эмас, аммо китоб ўқимай илмга 
эришаман, дейиш ҳам оқилликдан ташқаридир. 

в) Тасаввуф тариқатлари босқичи – Риёзат маърифати; 

Форобий, Ибн Сино ва Бирунийлар дунё ишларининг ўнгланишини 
инсон илми ва тафаккурига боғлаган бўлсалар, Ғаззолийдан бошлаб илм ва 
ақл қудрати инсон ва жамият маънавий такомили учун етарли эмаслиги аниқ 
сезилиб қолди. Ирфоний такомил, риёзат йўли минтақа халқлари 
маънавиятида тобора кенг кўлам касб этди. Ҳақиқат ишқи ирода қудратини 
синай бошлади. Инсон ҳақиқат йўлида ўзликдан кечишни ўрганди. Диллар 
худбинлик зангидан поклана бошлади. Албатта, орифлик ҳар кимга ҳам 
насиб этмайди, валийлик рутбаси бугунги бизнинг тасаввурларимиздан беҳад 
юқоридир. Лекин маънавият ҳақиқат йўлида руҳият сафарбарлиги 
эканлигини аждодлар бизга англатдилар. 

Тасаввуф аҳли, яъни сўфийлар, ибрат ва ақлга, билимга таянишни 
етарли деб топмай, риёзат йўлини, руҳий сафарбарлик, ирода қудратини 
намойиш этиб, нафсни поклаш йўлларини ишлаб чиқдилар. Тасаввуф 
маърифати ўзи бир ҳудудсиз олам. Унинг ўз мақом ва ҳоллари мавжуд. XII-
XIII асрларда ўндан ортиқ тасаввуф сулуклари (йўллари) шаклланган. 
Жумладан, Марказий Осиёнинг ўзида Яссавия, Қодирия, Кубравия каби 
турли йўналишлар кенг урф бўлган. Буларнинг ҳар бирига батафсил 
тўхталинса, сўз узаяди. Риёзат чекиб кўнгилни поклаш, уни худбинлик 
зангидан тозалаш тасаввуф сулукларининг асл мақсадидир. 

Инсон ўз бошига тушган, ҳаётида рўй берган қийинчиликлар, турли 
бало-ю кулфатларга чидаши, тоқат қилиши сабр-бардош дейилади. У ҳали 

Риёзат - миллий маънавияти-
мизга хос маърифат йўллари-
дан бири, муайян эзгу мақсад 
йўлида барча қийинчилик-
ларга бардош бериб, олға 
интилиш. Ислом минтақа 

риёзат эмас. Ҳақ йўлида онгли равишда инсон 
ўз олдига улуғ бир мақсадни белгилаб, унга 
етишиш учун ихтиёрий равишда барча 
қийинчиликларни бўйинга олиб, тўсиқларни 
енгиб ўтиб, олға интилишигина риёзат 
бўлади. Инсон риёзат чекмай умуман бирор 
нарсага эришиши қийин. Халқимиз шунинг 
учун, содда қилиб, “жондан кечмасанг, жонона қайда”, дейди. Дарҳақиқат, 
риёзатсиз на у дунё, на бу дунё саодати инсонга насиб бўлмайди. 

Аллоҳнинг инояти билан тасаввуф ирфони бизнинг заминда такомил 
чўққисига кўтарилди. Ҳазрати Баҳовуддин касб этилган ирфоний қувватни 
эзгулик йўлида амалий фаолиятга татбиқ этишга даъват этди. Хожа Аҳрор ва 
Жомий, Алишер Навоий ва Махдуми Аъзамдек маънавият дарғалари ушбу 
йўлда юксак намуна кўрсатдилар. 

Тасаввуф ирфонида аввал зуҳду тақво етакчи мақом тутган бўлса, 
кейинроқ илоҳий ишқ тушунчаси юқори ўринга кўтарилди. Бу туйғу охир-
натижада инсонни фанодан бақога олиб чиқувчи асосий восита деб топилди. 

г) «Мажоз тариқи» босқичи – Меҳр маърифати. 

 
XIV асрга келиб Марказий Осиёда тугал шаклланган нақшбандия 

сулуки ҳазрати Баҳовуддин Нақшбанд олға сурган машҳур “дил ба ёру, даст 
ба кор” шиори орқали маънавий камолот эгаларини янги, юқорироқ босқичда 
амалий фаолликка ундади. Айни шу даврдан мумтоз адабиётда янги 
йўналиш, Навоий таъбири билан айтганда, “мажоз тариқи” шакллана 
бошлади. Бу йўналишнинг моҳиятида янгича талқин этилган “мажоз ишқи” 
ётади. Ҳанузгача мумтоз адабиётимизга доир тадқиқотларда Алишер Навоий 
аниқ фарқлаб берган “ҳақиқат тариқи” ва “мажоз тариқи” йўналишлари 
мавжудлиги жиддий эътиборга олинмайди, “мажоз ишқи” ибораси жўнгина 
“дунёвий ишқ” деб талқин этиш билан чегараланади. Дарҳақиқат, ирфоний 
адабиёт намояндалари “мажоз”тушунчасини шундай тушуниб ва тушунтириб 
келганлар. Аммо мумтоз адабиётда Амир Хусрав Деҳлавийдан бошлаб 
“ишқи мажозий” тушунчасининг талқини ўзгара бошлади. Алишер Навоий 
умрининг охирида ушбу янгича талқин моҳиятига илмий аниқлик киритиш 
мақсадида “ишқ”ни икки (“ишқи ҳақиқий” ва “ ишқ мажозий”) эмас, балки уч 
қисмга ажратиб: “авом ишқи”, “хос ишқи”, “сиддиқлар ишқи” деб атади. 
Шундай қилиб, ҳам биз “дунёвий муҳаббат” деб таърифлайдиган “авом 
ишқи”дан ҳам, “илоҳий муҳаббат” деб ажратадиган “сиддиқлар ишқи” ёки 
“ишқи ҳақиқий”дан ҳам фарқ қилувчи алоҳида маънавий воқелик – “хос 
ишқи” мавжудлиги аниқ бўлди. Унинг асл моҳияти поклик, беғаразлик билан 
боғлиқ. “Хос ишқ” эгалари инсонга, бутун воқеликка “Олий ҳақиқатнинг 
мазҳари”(инсон кўзига намоён бўлиши) деб қарайдилар ва шунга мувофиқ 
муносабатда бўладилар. “Мажоз ҳақиқатнинг кўпригидир”, дейилиши 

маданияти доирасида риёзат 
маърифатини юксак мукам-
маллик даражасига олиб 
чиқишда тасаввуф пири 
муршидларининг хизмати 
беқиёсдир. 

шундан. Улар фанода бақони севадилар, инсонга “ҳақиқат асрорининг 
ганжинаси” бўлган кўнгил мулки туфайли меҳр қўядилар. 

Алишер Навоий бадиий-фалсафий ижодида миллат маънавияти 
ўзининг энг олий босқичига кўтарилди. Буюк шоир пок инсоний меҳрни 

маънавиятнинг туғросига айлантирди. Навоий 
маънавияти тимсолида эътиқод ва илм, ирода 
қудрати ва меҳр, фидоийлик ва донишмандлик 
ягона моҳият касб этиб, миллат маънавиятини 
камолотнинг олий босқичига олиб чиқди.  

 Асл маъносига диққат қилсак, ўзбек 
тилидаги “меҳр” сўзи Навоийлар даврида “мажоз 
ишқи”, “хос ишқи” деб таърифланган туйғунинг 
моҳиятини ифодалайди. Русларнинг аччиқ 
мақолларидан бирида “любовь зла”... дейилган 
жумла бор. Ўзбекнинг “меҳр” тушунчасида ана ўша 
“зло” йўқ, ғараз йўқ. Ота ва она меҳри, фарзанднинг 
ўз қиблагоҳи ва волидасига бўлган меҳри, оға-ини, 
опа-сингиллар аро меҳр, Ватан меҳри, табиат ва 
ундаги турли жонзотларга нисбатан меҳр туйғуси, 
дўст меҳри - буларнинг барчаси ғараздан холи, 
табиий ва самимий меҳр намуналаридир. Нафақат 

инсон боласини, балки турли ҳайвонларнинг жажжи болачаларини кўрганда 
инсон дилида ажиб ширин туйғу қўзғолади. Бегуноҳ гўдакнинг маъсум 
қиёфаси, жовдираб сиздан меҳр кутиб турган кўзлари инсонни бефарқ 
қолдирмайди, беихтиёр жилмаясиз, эркалаб сўзлар айтгингиз келади. Меҳр 
туйғуси инсон учун улуғ илоҳий туҳфадир. Бу туйғудан инсон ўзини маҳрум 
қилса, бу дунёнинг ўзида дўзах азоби ўртанишида қолади. Чунки инсон 
бировга меҳр бахш этмай, бировдан меҳр кўрмай яшай олмайди. 

Риёзат йўли ва меҳр туйғуси барча ёш учун хосдир. Аммо инсон оила 
қургач, унинг ҳаётида ҳалол ризқ билан турмуш ўтказмоқ, фарзанд тарбияси 
билан шуғулланиш каби жиддий синовлар пайдо бўладики, булар энди ибрат 
ва илмнинг ўзи билан бўладиган савдолар эмас. Илм йўлида ҳам риёзат 
чекилади, аммо ҳалол ризқ билан рўзғор тебратиш, солиҳ фарзандлар 
ўстириб, вояга етказиш бу аслида Борлиқ ҳақиқатини амалий фаолият 
жараёнида бутун вужудингиз билан ҳис қилишга олиб келувчи ҳақиқий 
маърифат мактабидир. 

Инсоннинг 30-40 ёшлик даврлари асосан риёзат билан ўтса, ҳақиқий 
беғараз меҳр туйғуси одатда 50 ёшлар атрофида шаклланади, дейиш мумкин. 
Бобо ва бувининг набирага меҳри айни шу беғараз меҳрнинг ёрқин 
намунасидир. Ўғил-қиз мени қариганимда боқади, парвариш қилади деб 
умид қилиш мумкин. Набиралар деярли бобо-бувиларни боқмайдилар. Чунки 
уларнинг қўлидан бир иш келгунча катта авлод борми-йўқми? Аммо “набира 
боладан ширин” дейилиши бежиз эмас. Ҳақиқатан ҳам чол-кампирларнинг 
набираларга меҳри инсоннинг янги туғилиб келаётган ҳаётга беғараз 
муҳаббатидир. Албатта, айтганларимиз оддий бир ҳаётий мисол. Асли меҳр 

Меҳр - шахс маънавиятининг 
муҳим таркибий жиҳати ва 
миллий маънавиятимизга хос 
маърифат йўлларидан бири, 
инсонларга, табиатга, ҳар бир 
ишга беғараз фидоийлик билан 
муносабатда бўлиш. Меҳр 
маърифати 1) инсон кўнглини 
англаб етиш ва унга меҳр 
кўргазиш билан тарбиялаш, 2) 
инсоннинг бошқа бир инсонга 
бўлган беғараз муҳаббати 
туфайли худбинлик балосидан 
фориғ бўлиши ва Борлиқ 
ҳақиқатини англаб етиши 
(Алишер Навоий талқинида) 
маъноларини англатади. 

туйғуси ниҳоятда улуғ инсоний ҳиссиётдир. У ҳақда Алишер Навоийдан 
ўтказиб сўз айтиш қийин. 

Хуллас, “маърифат” Ҳақиқатни англаб етиш йўли бўлиб, ўзлигини 
англаб етган инсон Ҳақни англаб етади, уни тасаввуф истилоҳида Ориф 
дейдилар, ҳозирги тилимиздаги “зиёли” тушунчаси асли ушбу даражада 
бўлмоғи керак, фақат “интеллигент” (яъни ақл соҳиби) эмас. Маънавий 
баркамоллик ҳам шунинг ўзидир. Ибрат, илм, риёзат, меҳр барчаси 
маърифат йўллари бўлиб, инсон уларнинг барчасини босиб ўтмай туриб 
баркамол бўлмайди, мукаммал маънавий қиёфа касб этмайди.  

3-фасл. Янги даврда миллий маънавиятимиз такомилининг бош 
муаммоси – сиёсий ва маънавий тараққиёт уйғунлиги масаласи. 

«Хавос» ва «авом».  

Янги даврнинг маънавий моҳияти икки асос : 1) дунёни сурат ва маъно 
яхлитлигида ўрганиш ва 2) баҳамжиҳатликда бошқаришга интилиш билан 
ўзлигини намоён этишини айтиб ўтдик. Ислом маънавиятининг асл 
мазмунига мувофиқ келувчи ушбу ҳақиқатни англаб етиш учун ислом 
минтақасининг илғор зиё эгалари 7 аср изландилар ва, ниҳоят, Алишер 
Навоий олға сурган “мажоз тариқи” тафаккур тарзида илк бор ушбу натижага 
етиб келинди. Шу билан буюк бобоколонимиз ислом минтақа 
маънавиятининг асл мағзини миллий маънавиятимиз ўзак томирига 
айлантириб берди ва бизнинг онгимизни, тафаккуримизни Ўрта асрлардан 
Янги даврга олиб ўтиб қўйди. Фақат буни англаб етишга биз учун яна 500 
йил керак бўлди. 

Агар темурий шаҳзодалар лоақал кенжа ўғил Шоҳруҳ даражасида оқил 
бўлганида, агар фақат шеърият ва санъатгина эмас, сиёсат борасида ҳам 
Тавҳид идроки ғалаба қилганида биз бугун улуғ бир миллат, буюк бир 
салтанат соҳиблари бўлур эдик. Афсус, Алишер Навоий ва Мирзо Бобурнинг 
армонлари 500 йил орқага сурилиб кетди. Инсон димоғида кибр балоси 
жойлашган. Зуҳд ва кибр, меҳр ва шаҳват орасидаги чегарани доим ҳам 
инсон зоти тўғри белгилай билмайди. Темурий шаҳзодалар бари шоир эди, 
билим ва завқ эгаси эдилар. Аммо уларни жоҳ кибрга, шайдолик шаҳватга 
етаклади. Улар дарвеш-шоҳ бўлмоқчи эдилар, аммо кибр ва шаҳват залолатга 
маҳкум этди. 

Балки Соҳибқирон Темур Боязидни армонда қолдириб, Ҳақ иродасини 
адо этгандир. Ҳар ҳолда Европа XIV- XV асрлардан ўзига ўзи ҳисоб бера 
бошлади. Ислом минтақа маданияти XI-XV асрлар давомида Европага катта 
таъсир кўрсатди. Айниқса, “аверроизм” анъанаси 10 аср ғафлат уйқусига 
чўмган христиан оламини Реформация ва Ренессанс (Европа Уйғониши)га 
олиб келди. Реформация, яъни христиан динидаги ислоҳчилик ҳаракатлари 
Европанинг ўз хатоларини англаб ета бошлаганидан дарак эди. Афсус, биз 
мусулмонлар кибрга берилдик. Ўзимизга ошиқча маҳлиё бўлдик. XV-XV аср 
чегараси ислом минтақаси учун маънавий такомилнинг авж нуқтаси бўлган 
бўлса, Европа учун маънавий юксалишнинг авж олиш нуқтаси бўлди. XVI 

www.ziyouz.com kutubxonasi



 230 

асрдан минтақамизда таназзул, Европада юксалиш бошланди. Нидерландия 
ва Буюк Британия буржуа инқилоблари, XVIII аср француз маърифатчилиги 
ва ниҳоят Буюк француз инқилоби Европадаги ижтимоий-маданий муҳитни 
буткул ўзгартириб юборди. Европа бутун дунё халқлари эришган маданий-
илмий бойликни фаол ўзлаштирди. XIX-XX асрлар давомида Европада аниқ 
ва табиий фанлар, саноат ва техника соҳасида эришилган оламшумул 
ютуқлар бу минтақани жаҳонда пешқадамликка олиб келди ва натижада 
бугунги кунда “жаҳон фани”, “умуминсоний қадриятлар” деганда, биринчи 
навбатда, Европа маданияти унсурлари назарда тутиладиган бўлди. 

Ислом дунёси маънавияти IX-XV асрларда юксак камолот 
босқичларига кўтарилган бўлишига қарамай, бу минтақада сиёсий структура 
негизи Тавҳид эътиқодига мувофиқ ўзгармаганлиги жуда оғир оқибатларга 
олиб келди. Сиёсий тафаккурда қабилачилик даври асотир тафаккур қолдиғи 
бўлмиш сулолавийлик анъанаси ва “фарр” хурофотининг тўлиқ енгиб 
ўтилмаганлиги ислом минтақасидаги Ўрта асрлар сиёсий маданиятининг 
катта қусури бўлди. На сарбадорлар, на темурийлар бу қусурни узил-кесил 
енгиб ўта билмадилар. 

Албатта, бу даврда ҳам миллат маънавияти маълум маънода 
ривожланишда давом этди. XVI-XX асрларни маънавий такомил нуқтаи 
назаридан 2 катта босқичга ажратдик. Биринчи босқичда маънавиятнинг 
оммалашуви борган сари кенг миқёс касб этиб, хос ва авом орасидаги фарқ 
борган сари камайиб борди. Тан олиш керакки, бу жараён икки томонлама 
намоён бўлар эди, яъни кенг халқ оммаси маънавияти юксалиб бориши билан 
бирга, зодагон тоифалар маънавияти ҳам муайян даражада авомлашиб 
борганлигини кузатиш мумкин. Бу жараённи Турди ва Гулханий каби 
алломалар ўз ижодида ёрқин ифодалаб бердилар. Бу босқични миллатимиз 
учун Янги давр маънавиятига ўтиш босқичи, деб аташ мумкин. Бу 
даврнинг энг катта ютуғи Ватан туйғусининг шаклланиши - “Ўзбекистон” 
тушунчасининг истеъмолга кириши бўлди. 

Ислом минтақасида XVI асрдан бошлаб, дезинтеграция (ягона минтақа 
маданиятининг турли ўлка маданиятларига парчаланиши) жараёни кучайиб 
борди. Эронда Сафавийлар, Кичик Осиёда Усмонли турклар, Мовароуннаҳр 
ва Хуросонда Шайбонийлар салтанати ўрнашди. Темур авлоди Бобурийлар 
тимсолида Шимолий Ҳиндистонда 300 йил салтанат юритди ва бу қадим 
ўлкани ислом минтақа маданиятининг энг илғор анъаналари ўчоғига 
айлантирди. Шарқий Туркистон Хитой империяси ва Волгабўйи турклари 
Россия асоратига дуч келдилар. Шундай қилиб, “Жоҳ бадмастлиги”нинг 
кибри ва ғафлати оқибатида буюк туркий миллат парчаланиб кетди. 
Шайбонийлар давлати ҳам 100 йилдан ошиққа дош бермади. Ягона ўлка икки 
хонлик ва бир амирлик аро талошда қолди. Бу ноаҳиллик балоси охир-оқибат 
ягона Ватанни босқинчиларга қурбон қилди. 

Янги давр Европа маънавий муҳитига хос қарама-қаршиликлар кураши 
охир-оқибат К.Маркс ва Ф. Энгельснинг муросасиз синфий кураш тарғибига 
қаратилган коммунистик утопиясига олиб келди. Аммо бу утопиянинг 
муваққат сиёсий ғалабаси, асосчилар умид қилганидек, Ғарбий Европа 

мамлакатларида эмас, балки сиёсий қолоқ ўлкаларда юз берди. Натижада 
Марказий Осиё халқлари икки томонлама жабр кўрдилар. Ҳур ва озод 
жамият ваъда қилган болшевойлар қадим Турон элатларини сунъий равишда 
бир-бирига қарши қўйиб, узил-кесил парчалаб ташлашга муваффақ бўлдилар. 
Турар Рисқулов, Мустафо Чўқай, Заки Валидий Тўғон каби миллат 
жонкуярларининг уринишлари ўз вақтида бесамар қолди. Орадан 70 йил 
ўтди, ёлғон ваъдалар заминига қурилган “советлар” тузуми барибир 
емирилиб кетди. Қадим Туркистоннинг ягона заминида мустақил давлатлар 
қад кўтарди. Бугунги сиёсий воқеликда мавжуд имкондан фойдаланиб, ўзаро 
яқинлашув, қардошлик алоқаларини ривожлантириш йўлини тутиш ягона 
тўғри сиёсат эканлиги аён бўлиб қолди. Бу йўлда маънавий, маданий бирлик 
сари интилиш, неча минг йиллар давомида вужудга келган яхлит маънавий 
меросни чуқур ўзлаштириш ва уни яхлит сақлаб қолиб, янги босқичда 
ривожланишини таъминлаш барчамиз учун ҳам фарз, ҳам қарз, келгуси 
авлодлар олдидаги муқаддас бурчимиздир. Миллатимизга Ҳақ таоло яна бир 
имконият берди. Агар ўтмиш хатоларни инобатга олсак, маънавий камолот 
ютуқларини тиклай билсак, иншооллоҳ, бу сафар саодат йўлдошимиз бўлғай. 

Инсон фитратида уч қусур бор - кибр, шаҳват, ғафлат. Бу қусурлар 
инсон табиатининг зотий хусусиятлари билан туташ. Шу сабабли улардан 
буткул қутулиб бўлмайди. Фақат ҳушёр бўлиш ва “Беайб парвардигор” 
эканини асло унутмаслик керак. Маънавиятнинг моҳияти меъёрни сақлай 
билишда. 

Ўрта асрлар маънавий ҳаётида “хос” ва “авом” тушунчалари кенг урф 
бўлди. Яъни “хос аҳли” юксак камолот босқичларига эришди, аммо “авом” 
кўп жиҳатдан ибрат босқичида қолиб кета берди. Тасаввуфдаги мурид ва 
муршид муносабатлари ҳам айни шу маънавий тенгсизликка ишора қилади. 
Пирнинг кўнглидан кечгани кўпчилик муридларга қанчалик аён бўлган, 
ёлғиз Аллоҳга маълум. Албатта, маърифат йўлларида ҳар ким иқтидорига 
яраша бир даражага эришади, аммо маънавий камолот жамиятда фақат тор 
доиранинг ўз ”ички ҳолати” миқёсида қолиб кета берса, умумижтимоий 
ўзгаришларга олиб келмаса, ҳаёт уйғунлиги бузилади. Маърифат тарқатиш 
йўли билан сиёсат ва иқтисод соҳаларида ҳам умумижтимоий ўзгаришлар 
содир бўлишига эришиш эса маънавият аҳлининг масъулиятидадир. 

Фақат хос аҳлига таяниб эркин ва ҳур жамият қуриш қийин. Оддий 
меҳнаткаш ҳам фақат самимий эътиқод эгаси бўлибгина қолмай, илм ва 
ирфондан бохабар бўлмоғи, ўзи яшаётган жамиятнинг баланд-пастини 
тушуниб (иқтисодий ва ҳуқуқий билимларни эгаллаб), атроф воқеликка 
онгли ва фаол муносабатда бўлмоғи, ҳозирги тил билан айтганда, фуқаролик 
жамиятининг, ҳақиқий демократик тузумнинг пойдеворидир.  

Аллоҳга минг шукурлар бўлсин-ки, Мустақиллик шарофати билан 
миллий маънавиятимиз сарчашмаларидан бевосита қониб-қониб оби ҳаёт 
шиммоғимиз имкони яралди. Бугун энди эътиқод ва илм, ирода қудрати ва 
меҳр, Ватан ва халқ, табиат ва башарият, бир сўз билан айтганда, Олий 
ҳақиқат олдидаги инсоний масъулият бир бутун моҳият сифатида ҳар бир 
шахснинг, ҳар бир Ўзбекистон фуқаросининг маънавиятини ташкил этмоғи 

керак. Миллий маънавий меросимиз бизга табиат ва миллат, башарият ва 
коинот олдидаги бурч ва масъулиятимиздан сабоқ беради. Миллат 
маънавияти ўз тарихий шаклланган қиёфаcига эга, шу билан бирга моҳиятан 
умумбашарий қадриятларга асло зид эмас, балки мувофиқдир. Зотан, 
башарият асли бир ота-онанинг болалари эмасми? Маънавиятимизнинг асос 
қирралари - эътиқод ва ибрат (Сунна), илм ва мантиқий тафаккур (ислом 
маърифатчилиги), ҳақиқат ишқи йўлида руҳият сафарбарлиги ва ирода 
қудрати(тасаввуф ва ирфон), пок инсоний меҳр ва ижтимоий фаоллик 
(“мажоз тариқи”) - бир-бирини инкор этмайди, балки буларнинг бири кимда 
кам бўлса, унда маънавий тўкислик бўлмайди. 

Инсон маънавияти минг бир сифат, беҳисоб жиҳат ва қирралар билан 
жилоланади: ҳаё ва андиша, вафо ва садоқат, ўктамлик ва ташаббускорлик, 
ҳиммат ва саҳоват, журъат ва шижоат, орият ва хокисорлик, босиқлик ва 
ҳилм, фаросат ва заковат, балоғат ва фасоҳат, мардоналик ва масъулият ва 
ҳоказо... Хуллас, жамъи инсоний фазилатлар маънавият даракчиларидир. 
Уларнинг ҳар бири орқали инсон ботиний дунёси ҳақида муайян тасаввур 
ҳосил қилиш мумкин. Маънавиятнинг ўзак томири эса Ҳақиқат ишқи, меёр 
ва уйғунликда ифодаланади. 

 
Талабаларга тайёргарлик учун ёрдамчи материаллар: 

1.  ШАХС МАЪНАВИЙ ТАРБИЯСИНИНГ        ТАКОМИЛ БОСҚИЧЛАРИ 
(ёки маърифат йўллари): 

 
Ибрат, 
               Илм, 
                           Риёзат, 
                                          Меҳр 
 

2. ҲАҚИҚАТ НИМА?  

 
Ҳақиқат - чексиз. Қуръони каримнинг “Бақара” сурасидаги “Оят ал-курси” номи 

билан машҳур бўлган 255-оят ниҳоятда эл ичида мўътабар тутилади. Сабаби, унда Аллоҳ 
ҳақиқатига жуда ихчам, аммо мукаммал ишора мавжуддир. “Аллоҳ - ундан ўзга илоҳ 
йўқдир” деб бошланувчи ушбу оятнинг фақат икки жумласини эслайлик: “Осмонлар ва 
Ердаги (барча) нарсалар Уникидир”..., “Унинг курсийси Осмонлар ва Ердан (ҳам) 
кенглик қилур”, деб ўгиради уларни муҳтарам таржимон. 

Миллий маънавиятимизда Борлиқ ҳақиқати Тавҳид эътиқодида 
ифодаланади. Барча буюк аждодларимиз ана шу улуғ Ҳақиқатни тушуниш учун интилиб 
яшаганлар ва ҳар ким ўз ҳоли даражасида уни тавсиф ва талқин этишга уринган. 
Назаримизда, Алишер Навоийнинг “Лисон ут-тайр” достонида ушбу талқин энг 
мукаммал суратда ифода этилган. Биз ундан бир ривоятнинг насрий баёнини келтириш 
билан чекланамиз. Шоир “Маърифат водийси” таърифини бергач, уни изоҳлаш учун 
Саноийдан бир ривоят келтиради: 

“Эшит, бунга ушбу можаро жуда муносиб мисол бўла олади. Нақл 
қилишларича, бир гуруҳ кўрлар тўдаси бир сабаб билан: мусофирлик ёки асирлик 
туфайли Ҳиндистонга бориб қолишибди. Сўнгра фалакнинг гардиши билан улар ўз 
юртига қайтиб келишибди. Бу ерда улардан бир киши : “Филни кўрдиларингизми?” - 
деб сўрабди. Улар: “Ҳа”, - деб жавоб берибдилар. “Кўрган бўлсангиз, далил 
келтиринг”, - дебди бояги киши. 

Улар аслида филни кўрмаган, у ҳақда ҳатто яхши сўраб ҳам олмаган эдилар. 
Ҳар бири филнинг бир аъзосини пайпаслаб, ундан билим ҳосил қилиб олган эди. Шу 
сабабли филнинг қўлларини ушлаган киши фил сутунга ўхшар экан, деса, қорнини 
пайпаслаган, йўқ, у бесутун, деди. Хартумини ушлаган, фил аждаҳога ўхшаш бир 
нарса экан, деса, тишларини баён қилувчи киши эса, фил иккита суякдан иборат, 
деди. Қуйруғидан хабар берган киши филни осилиб турган илонга қиёс этди. Қўли 
билан филнинг бошини пайпаслаган киши уни бир чўққининг тумшуғи деб шарҳ 
қилди. Филнинг қулоғига қўл етказган киши уни  қимирлаб турган икки елпиғич 
экан, деди. Уларнинг барчаси шу тариқа кўрлик юзасидан турли сўзлар айтдилар. 
Гарчи улар айтган сўзларнинг барчаси тўғри бўлса-да, уларнинг ҳаммаси нуқсонли 
эди, уларда тартиб мавжуд эмас эди.   

Шунинг учун ҳам филбонлик соҳасида устод ҳисобланган етук файласуф, ўзи 
ҳинд наслидан бўлган киши, улар айтган сўзларни тинглаб, нақл қилганларга таъна 
сўз айтмади ва шундай деди: 

- Ҳар бир киши фил ҳақида ўзи билганларини айтиб, у ҳақда нишон берди. Улар 
бир-бирларига зид фикр айтган бўлсалар-да, кечирарлидир. Чунки уларнинг ҳар бири 
ўз билганича сўз айтди, аммо улардан ҳеч бири филни кўрган эмас эди. Лекин улар 
айтган бу сифатларнинг барчаси бир ерга жамъ қилинса, улардан фил ҳақида муайян 
тасаввур ҳосил бўлади. 

Узоқни кўрувчи кишига бу жуда яқин бўлгани учун у ҳеч иккиланмасдан кўрлар 
айтган барча сўзларни чин деб баҳолади.”154   

Юқоридаги оятда яна ишора қилинади:”(Одамлар) Унинг илмидан фақат (У) 
истаганича ўзлаштирурлар.” Демак, ҳар бир инсоннинг билимлари чегарали. Шу 
сабабли Борлиқ ҳақиқатини англаб етиш учун аввало инсонлар бир-бирига эътибор 
қилиши, бир-бирини тушунишга интилиши лозим. Табиатни, ундаги ҳар бир заррани, 
майсани, тирик жонни тушунишга интилиб яшамоқ, доим ўзгани тушунишга 
интилмоқ - маънавият йўли шудир. 

 
 
 
 

15-боб.  
Маънавият тарихини ўрганиш соҳасидаги муаммолар. 

1-фасл.  Ижтимоий фанлар методологияси ва маънавият тарихига 
ёндашув. 

Инсон илми ҳеч қачон Борлиқ ҳақиқатининг охирига ета олмайди. 
Шундай экан, ҳарқандай илм бирор-бир аниқ мақсад сари йўналмаса, чексиз-
чегарасиз, ибтидо-интиҳосиз бўлиб қолиб, бирор самарага муяссар бўлиши 
қийин. “Методология” тушунчаси воқеликни илмий идрок этишнинг айни шу 
муайян мақсадга қаратилган мантиқий тизимини англатади. Маълумки, 

                                         
154 Алишер Навоий. Лисон ут-тайр. Т., 1991, с.402 (насрий баён муаллифи Ш. Шарипов) 

аждодларимиз - буюк тасаввуф пирлари - Ҳаққа етишишнинг ирфоний 
йўлларини ишлаб чиққанлар ва уларни “тариқат” ёки “сулук” деб атаганлар. 
“Метод” атамаси ҳам аслида юнонча “методос” сўзидан бўлиб, “йўл”, 
“ҳақиқатни англаб етиш йўли” маъноларини ифодалайди. Араб тилида бу 
сўзнинг муқобили “тариқ” ёки “тариқа” бўлади. “Тариқат” атамасининг 
келиб чиқиши шундан. Алишер Навоий ХV асрда айни шу анъанага таянган 
ҳолда адабиётда “бадиий метод” муаммосини ҳал қилиб берди ва “ҳақиқат 
тариқи”, “мажоз тариқи” тушунчаларини илмий истеъмолга киритди. 

Собиқ Шўролар тузуми даврида 70 йил давомида коммунистик 
ақидапарастлик ижтимоий фанларнинг мағиз-мағизига сингдириб юборилди. 
Бутун жаҳон илми марксистик “методология” нуқтаи назаридан «андозалаб» 
чиқилди. Айниқса ижтимоий фанлар бу тазийқдан қаттиқ зарар кўришди. 
Тарихда ўтган ҳар бир йирик алломанинг илмий мероси «диалектик 
материализм»нинг чўян қолипларига мосланиб, шу нуқтаи назардан унинг 
«ютуқ» ва «камчиликлари» сарҳисоб қилинди, агар унинг мулоҳазалари 
марксизм ақидаларининг бирор-бир қиррасини «исботлаш»га хизмат қилса, 
бу ўша алломанинг  меросининг «прогрессив», «ҳақиқатга мувофиқ» томони, 
агар зид келса, мос тушмаса, бу унинг «реакцион», «адашган» томони экани 
таъкидланди. Бу ишларни анча-мунча истеъдодли олимлар «қотириб» 
бажаргани туфайли, совет даври “файласуф”лари улар ёзган нарсаларни ўз 
вақтида соф илмий ҳақиқат сифатида қабул қилишди. Бугун энди ўз 
хоҳишларидан қатъи назар хотирага жойлашиб олган бундай ярим 
ёлғонлардан халос бўлиш улар учун оғир кечмоқда. Марксизмнинг оғир 
жиноятларидан бири шуки, ўз даврида минглаб қобилиятли ёшларни илмда 
ана шундай боши берк такаббурлик кўчасига киритиб қўйиб, ҳам уларга 
Аллоҳ берган табаррук неъматни елга совурди, ҳам жамият ривожига икки 
томонлама зарар етказди. 

Марксизм-ленинизмга сўнгги ҳақиқат деб қараган пайтимизда 
ижтимоий фанлар соҳаси жуда жўнлашиб кетган эди. Чунки мутлақ 
ҳақиқатлар аллақачон аниқланган, энди нисбий, иккинчи даражали 
масалаларни ҳал қилишгина қолгандай тасаввур ҳукмрон эди. Ҳозир ҳам 
яқин ўтмишда марксистик фалсафани яхши ўзлаштириб олганлар учун эски 
андаза ва қолиплардан кечиш қийин бўлмоқда. Аммо бугун, кўзимизни 
каттароқ очиб қарасак, биргина Европа минтақасида шунча кўп бир-биридан 
кескин фарқ қилувчи фалсафий тизимлар яратилган экан-ки, уларнинг ҳар 
бирини жиддий англаб етиш учун бир инсоннинг умри ё етади, ёки етмайди. 
Шундай шароитда собиқ совет даврида кимки марксистик диалектиканинг 
тарғиботи билан илмий даражаларга эришган бўлса, бугун ҳам кечаги 
билимларини «илмий фалсафий таълимот» сифатида талабаларга тақдим 
қилишга уриниши, юмшоқ қилиб айтганда, инсофдан эмас, қолаверса, 
бундай “ўжарлик”нинг оқибатини ҳам ўйлаш керак. Кечаги биз бошдан 
кечирган “савдолар”дан бехабар ёшларимиз бундай масъулиятсизлигимиз 
туфайли яна ёлғон “ҳақиқат”ларни чин деб ўзлаштирадими? Бундай 
методологик чалкашликлар фақат фалсафа эмас, бошқа қатор ижтимоий 

фанларга ҳам оид бўлиб, 70 йиллик марксистик мафкура асорати уларнинг 
барчасига ўз “тамға”сини босиб кетганлиги биз катта авлодга сир эмас. 

Президент И.А.Каримов “Фидокор” газетаси мухбири саволларига 
жавобларида бу ҳақда шундай дейди: 

“Кўп асрлик тарихимиз шуни кўрсатадики, инсон 
дунёқарашининг шаклланишида маърифатнинг, хусусан, ижтимоий 
фанларнинг ўрни беқиёс. Бу жамиятшунослик бўладими, тарих, 
фалсафа, сиёсатшунослик бўладими, психология ёки иқтисод бўладими – 
уларнинг барчаси одамнинг интеллектуал камолотга эришувида катта 
таъсир кучига эга. Лекин бугун ўрта ва олий ўқув даргоҳларидаги 
таълим-тарбия жараёнларида фойдаланилаётган дарсликлар, дастур-
қўлланмалар, китоблар қандай мафкурадан озиқланган? Уларда эски 
тузум давридан қолган ғоявий қарашлардан тўлиқ воз кечилганига ким 
кафолат бера олади? Бу ҳақда қайта-қайта гапиришга тўғри келмоқда. 
Афсуски, биз мамлакатимизда ижтимоий фанларнинг ривожи замон 
талабларидан ортда қолаётганини тан олишга мажбурмиз. Бу борадаги 
хато ва камчиликларни зудлик билан бартараф этиш чораларини 
кўришимиз лозим”155. 

Бу гап айтилганига анча бўлди. Бу соҳада баъзи ўзгаришларга 
эришилганини тан олган ҳолда, барибир, ҳануз аҳвол қониқарли эмаслигини 
қайд этишга тўғри келади. Сабаб нимада? Бизнинг назаримизда, асосий сабаб 
ижтимоий фан вакилларининг  миллат ва жамият олдидаги ўз вазифаларига 
масъулият билан қарашга  жиддий уринмаётганликларидадир. Собиқ 
Шўролар давридаги “ҳайбаракаллачилик” кайфиятини қатъий тарк этиш 
лозимлигини англаб етишга ҳавсала қилмаётганликларидадир. Албатта, умр 
бўйи ўзи ишониб келган ёлғонлардан кескин воз кечиб кетиш осон иш эмас. 
Бунинг устига ҳаёти давомида Маркс, Энгельс, Ленин асарларидан бошқа 
китобларни жиддий ўқиб-ўрганишга эътибор қилмаган бўлса, демак, 50-60 
ёшга яқинлашганда энди қўлига Қуръони карим, Ҳадиси шариф ёки имом 
Ғаззолийнинг китобларини олиб, уларни холис тушуниб етишга ҳаракат 
қилиш жуда оғир савдо. Ундан кўра бир вақтлар ҳукмрон мафкурага садоқат 
билан хизмат қилиб қўлга киритган илмий даража ва унвонларга орқа қилиб, 
“устоз файласуфлик” даъвосидан пастга тушмай юрган яхши эмасми? 
Инсонда инсоф бўлмаса қийин.   VII асрда Пайғамбаримиз Муҳаммад(сав)га 
Аллоҳнинг охирги китоби Қуръони карим нозил бўлгач, ислом дини дунёга 
тарқалиб, Европага ҳам овозаси етиб борди. Христиан руҳоний олимлари 
орасида Пико делла Мирондела каби  араб тилини жиддий ўзлаштириб,  
Қуръони карим мазмунини холис англаб етишга уринувчилар ҳам йўқ эмас 
эди. Аммо кўпчилик христиан уламолари ўз ақидаларини ислоҳ этишга 
жиддий уринмадилар, аниқроғи оддий диндорлар орасидаги ўз мавқеларини 
йўқотиб қўйишни хоҳламадилар. Натижада Европа аҳлининг онгини аста-
секин даҳрийлик ва маънавий таназзул борган сари чуқурроқ ва кенгроқ 
эгаллаб борди. Бугунги кунга келиб энди Европа илми аниқ фанлар ва 

                                         
155  Ислам Каримов.Асарлар. 8-жилд, с. 504-505 

техника-технология соҳаларида тенгсиз ютуқларга эришган бир пайтда 
маънавий-ахлоқий тарбия соҳасида ўта хатарли бир вазият юз бериб 
туриптики, буни минтақанинг энг олдинги қатор зиёлилари афсус билан 
эътироф қилмоқдалар.  Халқнинг маънавий етакчилари ўз вазифаларига 
жиддий масъулият билан ёндашмаган жойда шундай фалокатлар рўй бериши 
табиий ҳолатдир.   

2-фасл. «Маънавият асослари» фани бўйича нашр этилган 
китобларда миллий маънавият тарихининг ёритилиши. 

Ижтимоий соҳада асл ҳақиқатни англаб етиш табиий ва 
аниқ(математик) фанларга нисбатан бир неча баробар мушкулроқдир. Чунки 
ижтимоий соҳадаги тушунчалар тарихан шаклланади. Уларни англаб етиш 
учун миллат тарихини, унинг маданий меросини чуқур ўрганиш керак. 
Европа мамлакатлари бошидан кечирган давлатчилик тарихини ўрганиш 
асосида Осиёдаги ушбу соҳа муаммоларини англаб етиш мумкин деб ўйлаган 
одам қаттиқ янглишади. Марксчилар бутун инсоният тарихий такомилига 
татбиқ этмоқчи бўлган формацион назария ҳам айни шу сабабдан ўзини 
оқламади. Россиядаги крепостнойлик тузуми, Ўрта асрлар Европасидаги 
феодализм тизими, ёки Юнонистондаги қулдорлик айни ўша ўлка ва 
минтақаларга хос бўлган бетакрор ижтимоий ҳодисалар эди. Уларни Хитой 
ёки Ҳиндистондан қидириш ҳеч қачон қониқарли натижа берган эмас. 
Шундай экан, бугунги кунда яна муайян замон ва маконда туғилаётган 
долзарб муаммоларга «жаҳоншумул» миқёсда жавоб беришга беҳуда 
уринмасдан, яқин ўтмишдаги илм тарихининг аччиқ сабоқларини бироз 
инобатга олиб режа тузсак ва ҳаракат қилсак, ўзимизни ҳам, бошқаларни ҳам 
чалғитмай иш тутган бўлур эдик. 

Мамлакатимиз олий таълим тизимида “биринчи блок фанлари” деган 
салмоқли қисм бор. Ушбу қисм фанлари талабага бевосита ўзи танлаган 
мутахассислик бўйича билим бермайди. Улар олий маълумотли 
мутахассиснинг дунёқарашини кенгайтириш ва маънавий-ахлоқий 
қиёфасини такомиллаштиришни назарда тутади. Ёш авлоднинг маънавий-
ахлоқий қиёфасини такомиллаштириш учун эса ҳар бир миллат ўз миллий 
маънавияти анъаналарига таяниб иш кўргандагина самарали натижаларга 
эришиш мумкин. Аммо биз – миллатнинг келгуси тарбиячиларини 
тарбиялаш вазифаси зиммамизда бўлган устозлар миллий маънавиятимиз 
анъаналарини ўзимиз яхши биламизми? Билмасак, билишга жиддий 
уринаяпмизми? Барча муаммонинг калити шуерда. Агар бугунги 
маънавиятга алоқадор фанларнинг ўқитилишига, бу йўналишда чоп 
этилаётган ўқув қўлланмалар савиясига эътибор қиладиган бўлсак, аҳвол 
ниҳоятда ночор эканлигини тан олмай иложимиз йўқ. Бу соҳадаги асосий 
қусур шундаки, биз миллий маънавиятимиз анъаналари ҳақида асосан собиқ 
шўролар даврида нашр қилинган “илмий” адабиётларга таяниб фикр 
юритмоқдамиз. У даврдаги талқинларнинг руҳи ва етакчи йўналиши эса 
маълум.  

Ўз вақтида аждодларимиз маънавий меросининг турли жиҳатларини 
ўрганишга ўз умрини бағишлаган мутахассисларимиз  ҳам кўпчилиги муайян 
бир доирада ўз билимларини чуқурлаштириш билан банд бўлиб, бу доирадан 
четга чиққанда жамиятдаги мавжуд талқинлар билан кифояланиб қўя 
берганлар. Шу сабабли ҳанузгача ҳатто аксарият шарқшунос ва 
манбашуносларимиз ҳам бевосита манбаларни ўқиб туриб кўпинча уларни 
шўролар даврида онгга сингдирилган эски ғоявий қолипларга мослашга 
мойил бўлмоқдалар.  

Шўролар даврида диний уламоларимизнинг ҳуқуқ доираси ҳам ўта 
чекланган эди, шунга яраша улар олган диний таълим ҳам кўпинча тор 
маънодаги ибодат масалалари билан чегараланиб, қолган масалаларда 
уларнинг ҳам онгига ўша давр мафкурасига мос ғояларни сингдиришга 
уринилган. Натижада улар ҳам ё ўша ғояларни билиб-билмай қабул 
қилганлар ёки кўнгилда кескин  рад қилганлар. Аммо муқобил  жавоблар 
устида жиддий ўйлашга зарурат сезмаганлар, балки қудрат топмаганлар.     

Яна бир жуда хунук ҳолат – фалсафа соҳасидаги устоз алломаларимиз 
мустақиллик даврида чоп эттирган аксарият китоблари ва ўқув 
қўлланмаларида  шўролар даврида ўзлари ёки ҳамкасабалари ёзган марксизм-
ленинизм фалсафасига оид қўлланмалар мазмунини  шундоғича кўчириб 
олиб, Маркс, Энгельс, Ленин асарларидан келтирилган иқтибосларнинг 
қўштирноғини олиб ташлаб ва муаллифи номини тилга олмай ўз мустақил 
“ижодлари” сифатида тақдим этмоқдалар. Бу ҳолни ушбу соҳага алоқадор 
барча эски авлод мутахассислар очиқ кўриб туришипти. Аммо ўзбекчиликда 
“истиҳола” деган тушунча бор, Андерсеннинг “Қиролнинг янги либоси” 
эртагида тасвирланганидек, ёши улуғ тарбия кўрган одамлар бировнинг 
иштони йиртиқ эканлигини сезиб қолсалар ҳам овоз чиқариб кулмайдилар, 
одоб сақлаб, гўё кўрмагандек  бўлиб тураберадилар. Одоб сақлаш,   
“истиҳола” яхши нарса, аммо бу аҳволда ёшлар тарбияси нима бўлади?  

Бугунги кунда “маънавият нима?” деган саволга хилма-хил жавоблар 
пайдо бўлмоқда. Айниқса, 1997 йилдан бошлаб мамлакатимиздаги барча 
олий ўқув юртларида “Маънавият асослари” фани ўқитила бошланганлиги 
муносабати билан бу мавзуга олимларимизнинг эътибори янада кучайди. 
Қатор рисолалар, ўқув қўлланма ва дастурлар чоп этилди. Матбуотда кун 
сайин бу мавзуда катта-кичик мақолалар эълон этилмоқда. Ушбу китоб ва 
мақолаларда ҳар ким ақли етганича маънавият тушунчасига таъриф беришга, 
ҳеч бўлмаганда, муносабат билдиришга уриниб келмоқда. Баъзан бир 
кишининг ўзи бир мақоланинг ичида турли таърифларни келтирган ҳолатлар 
ҳам учрайди. Маънавият ниҳоятда кенг қамровли тушунча бўлганлигидан 
бунга ҳайрон бўлмаса ҳам бўлади. Ундан ташқари келтирилган таърифларни 
барчасини дабдурустдан бекорга чиқариш, буткул нотўғри деб баҳолаш ҳам 
инсофдан эмас, чунки уларнинг кўпчилигида масаланинг қайсидир қирраси 
ўз аксини топган бўлиши мумкин. Аммо, афсуски, яқин-яқинларгача 
кўпчилик масалага жиддий ёндошишга, илгари назарий тизим даражасида 
кўриб чиқилмаган инсон ва жамият ҳаётидаги муҳим йўналиш, ҳассос бир 
соҳага камоли эътибор билан разм солишга муваффақ бўлмади.  

Ушбу қисқа баёнда маънавият хусусида билдирилаётган барча фикр-
мулоҳазаларни батафсил таҳлил этиш имкони йўқ. Бир жумла билан 
уларнинг кўпчилигида учрайдиган умумий камчиликни ифодалайдиган 
бўлсак, уни янги воқеликка оид тушунчаларни эски андазалар қолипида 
талқин этишга уриниш дейиш мумкин. Масалан, шундай китоблардан 
бирида муаллиф ёзади: «Маънавият моддий ҳаётни акс эттиради ва жамиятда 
мавжуд бўлган маънавий ҳодисалар йиғиндиси сифатида кўзга 
ташланади.»156 Бу қарашнинг эскичалиги шундаки, муаллиф «Маънавият 
моддий ҳаётни акс эттиради» деб, яна моддиятни бирламчи, маънавиятни эса 
пассив (кўзгу сингари), иккиламчи ҳодиса сифатида талқин этади. Шу билан 
маънавият ҳодисасининг мустақил моҳияти инкор этилиб, у моддиятга тўлиқ 
тобе қилиб қўйилади. Бунинг оқибатида маънавиятга яратувчилик қувватига 
эга бўлган алоҳида куч деб қараш имкони кесилади. Қолаверса, «маънавий 
ҳодисалар йиғиндиси» жумласи киритилиши билан таъриф берилаётган 
ҳодиса умуман яхлит моҳият эмас, деган ҳақиқатга хилоф хулосага йўл 
очилади.  

Бугун биз инсонни биринчи ўринга қўйиб, унинг яратувчилик 
фазилати, ижтимоий фаоллиги, маънавий қудратига урғу бермоқдамиз. 
Чунки Ўзбекистоннинг буюк келажагини шакллантирувчи бош омиллар – 
шулар. Аммо юқоридаги каби таърифларда инсон моддий борлиқнинг бир 
унсури сифатидагина эътироф этилиб, бошқа махлуқотлардан фарқли 
мустақил моҳияти сояда қолиб кетмоқда. Инсоннинг моҳияти аслида 
мураккаб бўлиб, айни моддият ва маънавиятнинг туташуви билан 
изоҳланади. Уларнинг қайбири иккинчиси орқали таърифлана бошласа, 
инсон моҳияти ҳақида бирёқлама тасаввур ҳосил бўла беради. 

                                         
156  Э.Юсупов. Инсон камолотининг маънавий асослари. Т.-«Университет»-1998, с. 5 

Президент маънавиятни “қудратли ботиний куч” деб таърифлайди.  
Маънавиятни инсон ва жамият ҳаётининг уч асосий соҳасидан бири деб 
қаралганда ижтимоий ҳаётдаги ташқи ҳодисалар эмас, балки уларнинг 
асосида яширинган моҳиятлар назарда тутилмоқда. Воқеликда ҳар қандай  
ҳаёт ҳодисаси  ботиний мураккаблик устига қурилади. Инсон ва жамият 
ҳаётида на иқтисодий, на сиёсий, на маънавий омиллар соф ҳолда ўзлигини 
намоён қилмайди, агар шундай бўлганда илм жуда осонлашиб кетган бўлур 
эди. Масалан, ҳар бир инсонннинг ўзга инсонларга муносабати сиёсат деб 
оламиз. Аммо агар бир инсон бир корхона раҳбари ҳузурига иш сўраб борса, 
ушбу ҳолатда иш сўровчининг мақсади  корхона раҳбари билан сиёсий 
муносабатларга киришиш эмас, балки ўз иқтисодий ҳолатини яхшилашдир. 
Шундай экан, корхона раҳбари билан ишчи ходим орасидаги муносабатлар 
кўпроқ иқтисодий соҳага алоқадордир. Яъни,  ишчи муайян иш бажариб, 
тадбиркорнинг иқтисодий режаларини амалга ошишига ҳисса қўшади, 
тадбиркор эса ходим меҳнатига ҳақ тўлаш билан унинг иқтисодий 
муаммолари ҳал қилинишига сабабчи бўлади. Демак, биз  инсон ва жамият 
ҳаётини соҳаларга ажратганимизда биринчи навбатда инсоннинг муайян 
хатти-ҳаракатдан кўзлаган асосий мақсадидан келиб чиқамиз. Аммо шу 
билан бирга ҳар қандай ҳаёт ҳодисасида уни моҳият жиҳатидан 
мураккаблаштирувчи ҳолатлар ҳам бўлишини ёддан чиқармаслик керак.  

Иқтисод ва сиёсат соҳалари бу дунё ишлари билан боғлиқ бўлгани 
учун уларни тушуниш нисбатан осон. Бу соҳаларда  гап ё моддий 
эҳтиёжларни қондириш, ёки мавқе ва мақом масалаларини ҳал қилиш билан 
боғлиқ бўлади. Маънавият соҳаси мураккаброқ. Соф иқтисодий ва сиёсий 
манфаатлар нуқтаи назаридан ўтмиш ва келажак, макон ва замон муҳим эмас. 
Одам қорни тўқ ва усти бут бўлиши учун Ўзбекистонда яшайдими, АҚШда 
яшайдими – фарқи йўқ. Бойлик орттириш,   мавқе ва мақом учун курашда  
Ватан, Шахс, Миллат, Адолат, Ҳақиқат туйғулари асл маъносини йўқотиб, 
нари борса, мақсад йўлидаги воситага айланади.  Охират ва оқибат 
тушунчалари фақат маънавиятга тааллуқлидир.  

Европа Уйғонишининг илк сиёсатчи файласуфларидан бўлган 
флоренциялик Никколо Макиавелли (1469-1527) тарихда биринчи бўлиб, 
сиёсат ва маънавиятнинг (унинг ўз талқинига кўра ахлоқнинг) буткул бошқа-
бошқа соҳалар эканлигига эътибор қаратди. У давлатни барча нарсадан устун 
қўйиб, давлат инсон руҳининг олий даражада намоён бўлишидир ва давлатга 
хизмат қилиш инсон ҳаётининг олий мақсади, мазмуни ва саодати бўлмоғи 
керак, деб ҳисоблади. Христианликдаги инсон табиатининг азалдан 
худбинликка ва ёвузликка мойиллиги ғоясидан келиб чиқиб, унинг тарбияси 
билан шуғулланиш черковнинг эмас, давлатнинг иши деб эълон қилди. 
Бундай ёндошув ҳам дин ва давлатни бир-биридан фарқлашга асосланган 
бўлиб, яна маънавият билан сиёсатнинг алоҳида ҳодисалар эканлигини 
таъкидлайди. У ўзининг “Ҳукмдор” (русча “Государь”) асарида номақбул 
шароитда қандай қилиб қудратли давлатни шакллантириш мумкинлигининг 
йўлларини кўрсатишга ҳаракат қилди. Унинг даъвосига кўра, ҳукмдор 
бундай шароитда ўз “улуғ” сиёсий мақсадларига эришиш учун, ахлоқ 

нормалари билан ҳисоблашиб ўтирмай, ҳар қандай воситалардан (жумладан, 
агар зарурат тақозо қилса, алдов, туҳмат, зулм каби ғайриахлоқий хатти-
ҳаракатлардан) бемалол фойдаланиши мумкин, асосийси, давлат ва 
мамлакат манфаатларини изчил ҳимоя қилиш. Тарихда макиавеллизм 
номи билан машҳур бўлган сиёсатни ахлоқдан холи деб билиш тамойили 
Европа ва дунё сиёсатида башарият учун ўта хавфли ва ҳалокатли 
ҳолатларни вужудга келтирган бўлишига қарамай, сиёсатнинг мустақил 
соҳа сифатидаги ўзига хосликларини англаб етиш йўлида қўйилган 
жиддий қадам эди.  

Дарҳақиқат, сиёсат ўзи алоҳида соҳа бўлиб, маънавиятли сиёсат 
бўлиши мумкин, аммо маънавиятдан холи сиёсат бўлиши ҳам мумкин. 
Одатда биринчиси адолатли  сиёсат деб, иккинчиси эса адолатсиз  сиёсат 
деб юритилади. Шунга биноан ҳукмдорга нисбатан одил ёки золим 
сифатлари  қўлланилади. Бу нарса фақатгина давлат миқёсида эмас, инсонлар 
аро муомаланинг юқорида санаб ўтилган барча босқичларида амал қилиши 
мумкин. Масалан, монархия тузуми принцип жиҳатидан давлат миқёсидаги 
адолатсизликка асосланади, чунки  бу тузумда ҳукмдор шахс (аниқроғи, 
ҳукмдор сулола) мутлақ ҳоким, мамлакатдаги бошқа барча инсонлар 
ҳукмдор сулолага мутлақ тобеъ ҳисобланади. Мамлакатнинг барча бойлиги, 
жумладан, фуқаролар меҳнати билан яратилган бойлик ҳам ҳукмдор 
сулоланинг мулки ҳисобланиб, уларни қандай тасарруф ва тақсим қилиш 
ёлғиз ҳукмдор иродасига боғлиқ бўлиб қолади. Бундай шароитда адолатли 
ҳукмдор деган тушунча фақат нисбий маънога эга бўлиб, инсофли, 
саҳоватли деган маънонигина билдиради. Бундай тузумда ҳукмдор 
иродасига ҳарқандай қарши чиқиш исёнкорлик, яъни оғир жиноят 
сифатида баҳоланади. Маънавият нуқтаи назаридан барча инсонлар ягона 
Аллоҳ олдида тенгдирлар, монархия тузумида эса ҳукмдор сулолага мансуб 
инсонлар олий зотлар, қолганлар фуқаро, қора халқ, яъни тобеъ, қарам 
кишилар сифатида кўрилади. Фуқаро ҳар қандай ҳолатда ҳам ҳукмдор 
иродасига бўйсуниши талаб этилади. Принцип жиҳатидан адолатли давлат 
тузуми демократия бўлиб, унда давлат бошлиғи моҳиятан ҳукмдор эмас, 
вазифадордир, яъни халқ сайлаб қўйган ва халқ вакиллари қабул қилган 
қонунлар доирасида давлатни маълум муддат бошқариб туришга масъул 
этилган шахсдир. Фуқаролар (гражданлар) ҳукмдорга эмас, қонунларга риоя 
қилишлари талаб этилади. Қонун олдида амалдор ҳам, оддий фуқаро ҳам 
тенг. (Монархия тузумида амалдор қонунларга эмас, ҳукмдор иродасига 
бўйсунади, яъни у монарх иродасини амалга оширувчи шахс бўлиб, 
ҳуқуқлари оддий фуқарога тенг эмас.) Демократия тузумида давлат бошлиғи 
қонунга ҳилоф иш қилса, жавобгар бўлади, демак,  адолатсиз давлат 
бошлиғи деган тушунчанинг ўзи демократик тузум табиатига ётдир. Агар 
бирор жойда давлат бошлиғи адолатсизликка йўл қўйса-ю, жазосиз қолса, 
демак, ўша жойда демократик тузум принциплари қандайдир шаклда 
бузилган бўлади. 

Шу мулоҳазалардан келиб чиқилса, бугунги кунда “ижтимоий-
гуманитар фанлар” деб аталадиган фанлар гуруҳидан, етакчи мавзу 

доирасидан келиб чиқиб,  иқтисодий, сиёсий ва маънавиятга оид 
фанларни ҳар бир йўналишда алоҳида ажратиб ўрганиш мақсадга 
мувофиқдир. Чунки  ҳозирги замон илмида аниқ, табиий ва техник фанлар 
сингари иқтисодий ва  сиёсий фанларда ҳам умумбашарий унсурлар 
етакчилик қилмоқда. Дарҳақиқат, бозор иқтисоди ва халқ ҳокимиятчилиги 
масалаларида умумбашарий унсурлар етакчилигини инкор қилиб бўлмайди. 
Бироқ маънавият соҳасида буткул бошқача ёндошув талаб этилади. 

Аслида  маънавиятга оид фанларнинг  методологияси масаласи ҳам 
аллақачон улуғ аждодларимиз томонидан ҳал қилинган. Бу илм ва имон 
бирлиги, аниқроғи, нақлий  ва ақлий билимлар уйғунлиги, яъни илоҳий 
китоблар ва аждодларимиз меросида баён қилинган, тарихий тажрибага 
асосланган билимлар билан рационал (мантиқий) тафаккурга асосланган 
хулосаларнинг ўзаро мувофиқлигидир. Бу методологик асос Қуръони карим 
ва Ҳадиси шарифлардан сарчашма олиб, Имоми Аъзам, Форобий, 
Мотуридий, Ибн Сино, Ғаззолий, Насриддин Тусий каби ислом минтақа 
маданиятининг буюк алломалари ижодида ўз ривожини топган, кейинчалик 
улуғ тасаввуф пирлари Аттор, Румий, Ибн ал-Арабий кабилар ижодида 
ирфоний ғоялар билан бойитилган ва Низомий Ганжавий, Амир Хусрав 
Деҳлавий, Алишер Навоий сингари мутафаккир ижодкорлар асарларида 
бадиий тафаккур жилолари билан мукаммаллаштирилган муназзам бир 
истеҳком, метин пойдевордир-ки, унга таяниб яратилган ҳар бир жиддий 
тадқиқот умумбашарий  кашфиёт даражасида қабул қилинишига шубҳа 
қилмаса ҳам бўлади. Бунинг учун ҳар бир уриниш самимий имон ва илм, 
меҳр ва масъулият билан йўғрилган бўлса, бас.   

Афсуски, бугунги аксарият зиёлиларимиз миллий маънавиятимиз 
асосларини яхши билмагани, аждодларимиз меросининг асл моҳиятидан  
бехабарлиги туфайли маънавият масалаларида ҳам гоҳ диалектика, гоҳ 
синергетика, гоҳ пантеизм, гоҳ гуманизм каби ўзга маънавий муҳитда, ўзга 
маънавий қадриятлар тизимида шаклланган бегона қолиплардан фойдаланиб 
ёшларимизга сўз уқдиришга беҳуда чираниб ётишипти. Натижа – битта: ҳеч 
ким бу гапларга жиддий эътибор бера ётгани йўқ. Кимдир масжидга 
қатнаяпти, кимдир – тунги клубларга. Чунки миллий маънавият миллат 
тарихига, аждодлар меросига, эътиқодига суянади. Бенедикт Спинозанинг 
фалсафаси – пантеизм, Навоийнинг ижодий методи эса – “мажоз тариқи” деб 
аталади. Буларни бир-бирига қориштиргандан ҳеч нарса чиқмайди. Тасаввуф 
ирфони – фалсафа эмас, мистика ҳам эмас. Унда ҳол бор, мақом бор, жазаба 
бор. Шатҳиётлар ҳам бор. Аммо ундан Европа маънавий оламига хос бўлган 
мистикани ҳам, фалсафани ҳам қидириш керак эмас. Европа шарқшунослари 
аллақачон тасаввуфнинг асосини Қуръон оятлари    мазмунидан қидириш 
кераклигини тушуниб етишган. Тасаввуфни фақат тавҳидий тафаккур 
доирасида тўғри англаб етиш мумкин, “мажоз тариқи”ни ҳам. 

Шундай қилиб, миллий маънавиятимиз тарихий такомилини тўғри 
тушуниш учун аждодлар меросини жиддий ва мукаммал ўрганишга 
эринмаслик керак. Қуръони каримнинг энг ишончли тафсирлаш усули 
Қуръони карим оятларини қиёсий ўрганишдир. Миллий маънавиятимиз  

тарихий ривожининг ички қонуниятлари ҳам маънавий меросимизнинг турли 
йўналишларини ички қиёслаш билан очилади. Бошқача йўл йўқ. 

Ўзгадан кўр-кўрона нусха кўчиришнинг бир кичик мисоли “Шарқ 
уйғониши” масаласидир. Маълумки, Европа маънавияти қадимдан ички 
зиддиятлар, турли қарашларнинг ўзаро муросасиз кураши асосида 
ривожланиб келади. Масалан, антик маданият даврида христианлик эътиқоди 
аёвсиз таъқиб этилган. Кейинча, христиан дини ҳукмрон мавқега эришгач, 
бутун антик фан ва маданият иблис найранглари деб эълон қилинди ва 
шафқатсиз равишда кули кўкка совурилди. Милодий IV-V асрлардан то XIV-
XV  асрларгача дунёвий фан ва маданият қаттиқ “уйқу” ҳолатида бўлди. 
Орадан минг йил ўтгач, ислом ғоялари таъсирида Европада Ренессанс, яъни  
қайта “Уйғониш” бошланди. Теология, яъни илоҳиёт фанлари билан бир 
қаторда гуманитар, яъни инсоннинг  моддий (биологик) эҳтиёжларини 
ҳисобга олган фанлар   тизими ҳам аста-секин ривожлана бошлади. 
Реформация ҳаракати бундай тамойилларни янада кучайтирди. Бора-бора 
илм имондан устун кўрила бошланди ва бу нарса охир-натижада аксарият 
зиёлилар руҳида атеизм (даҳрийлик)нинг ғалабасига олиб келди. 

Ислом дунёсида ҳам X-XI асрларда шундай тамойиллар бўлиб ўтган. 
Аммо исломда руҳий ва моддий олам ҳеч қачон бир-бирига кескин қарши 
қўйилган эмас. Пайғамбаримизнинг “ло раҳбония фил-ислом” (исломда 
роҳиблик йўқ) деган машҳур ҳадислари бунга ёрқин мисол157. Натижада 
ислом дунёсида даҳрийлик кейинча ривож олмай, йўқ бўлиб кетди. Албатта, 
бизнинг минтиқа ҳарқандай зиддиятлардан холи бўлган деб даъво қилмоқчи 
эмасмиз. Лекин ислом минтақасида зиддиятлар – жузъий ҳолат, уйғунликка, 
муросага  интилиш етакчи ҳолат бўлганлиги кўпчиликка маълум. Шундай 
экан, минтақа маданий ривожига кўп асрлик “уйқу”  ҳолати бегона экан, X-
XII ёки XIV-XV асрларга нисбатан қандайдир Уйғониш ҳақида гапириш яна 
ўз тарихимизни бегона қолипларга жойлаш ҳаракатидан ўзга иш эмас. 
Шахсан мен XX аср бошидаги жадидчилик ҳаракатини Миллий Уйғониш деб 
аталишига қўшиламан, чунки бу қарамлик асоратидан, асрий қолоқлик 
ҳолатидан қутулишга уриниш эди. Миллатимизнинг XVII-XVIII асрлардан 
сиёсий ғафлат “уйқу”сига кетиши уни қарамлик ҳолатига туширди ва, 
ниҳоят, XX аср бошида миллий зиёлиларимиз   халқни зиё ва маърифатга 
чақириб, Миллий Уйғониш ҳаракатини бошлаб бердилар. 

 
3-фасл. Ислом дини, тасаввуф ва миллий маънавиятимиз 

нисбатлари: ёндашувлар ва талқинлар. 
 

Ҳар бир халқнинг ўз эътиқод тизими бўлади158. Эътиқод тизими 
миллий маънавиятнинг ўзак томиридир. Маълумки, аксарият ўзбеклар (ва 

                                         
157 Христиан динида динга ўзини бағишлашга қарор қилган инсон уйланиш, оила қуришдан онгли равишда  

буткул воз кечиб, монастирга бориб яшайди. Исломда бу нарса қаттиқ қораланади.    
158 Бу  гап ҳар бир миллатга мансуб  100% аҳоли бир эътиқод тизимида бўлиши керак,  дегани эмас, балки шу 

халқнинг аксариятига алоқадор бўлган миллий маънавият тизими асосида қайси эътиқод жой олган, деган маънони 
билдиради. Масалан, рус миллатига мансуб анча-мунча мусулмонлар бор, аммо рус миллий маънавиятини православ 
эътиқодисиз тасаввур қилиб бўлмайди, ёки материалистик эътиқодда бўлган яҳудий миллатига мансуб кўплаб машҳур 

бугунги кунда Ўзбекистонда истиқомат қилувчи қардош халқлар вакиллари – 
тожиклар, қозоқлар, қирғизлар, татарлар, озарбайжонлар, месхети турклар ва 
бошқаларнинг кўпчилиги) ўзларини неча асрлардирки мусулмон деб  
ҳисоблайди, яъни ислом динига эътиқод қилади. Ислом динининг асосини 
эса охирги пайғамбар Муҳаммад(сав)га ваҳий орқали билдирилган 
Аллоҳнинг  китоби – Қуръони карим ташкил этади. Ушбу китоб оятлари 
мазмуни Европа илм-фанининг энг сўнгги ютуқлари билан тўла мувофиқ 
эканлиги христиан динидаги олимлар томонидан аллақачон исботланган159. 
Диний уламоларимиз ислом арконлари, имон шартлари, бошқа ақидалар 
ҳақида муфассал баён қилиб келмоқдалар, бизнинг уларга тўхталиб 
ўтиришимиз жоиз эмас. 

Бизни қизиқтирган асосий масала исломда инсоннинг ижтимоий 
мақоми ва маънавиятидир. Имом Ғаззолий ҳазратлари “Кимёйи саодат”да 
айтадилар: “Билгинки, (Ҳақ таоло) одамни ўйнамоқ ва кулмоқ, емоқ ва ичмоқ 
учун яратмабдир. Балки Одамнинг яралишида улуғ ҳикматлар бордурки, 
ҳазрати Ҳақ субҳонаҳу ва таоло ўзини танитмоқ учун яратибдур. Ва 
маърифат йўлининг улуғ хатарлари бордур.”160  Дарҳақиқат, Қуръони 
каримнинг “Тин” сурасида “Биз инсонни энг яхши сувратда яратдик”161, 
дейилган. (Оятдаги “аҳсани тақвим” ибораси “энг яхши асос” маъносини ҳам 
билдириши мумкин.) Одамнинг яралишида улуғ ҳикматлар борлиги Аллоҳ 
китобида шундай изоҳланган: “Эсланг, (эй, Муҳаммад!)Раббингиз 
фаришталарга: “Мен Ерда халифа (Одам) яратмоқчиман”, - деганида, (улар) 
айтдилар: “Унда (Ерда) бузғунчилик қиладиган, (ноҳақ равишда) қонлар 
тўкадиган кимсани яратмоқчимисан? Ҳолбуки, биз Сенинг ҳамдинг билан 
тасбеҳлар айтамиз ва Сени муқаддас деб биламиз.” (Аллоҳ) айтди: “Албатта, 
Мен сизлар билмаган нарсаларни билурман”. Сўнг Аллоҳ фаришталарга 
инсонга сажда қилишни буюрди162. Шундай қилиб, Аллоҳ инсонни Ер юзида 
халифа қилиб яратди. Бутун моддий оламни унинг тасарруфига қўйди. Аллоҳ 
барча инсонларни Ер юзида халифа қилиб яратилганини ўз китобида бир 
неча ўринда таъкидлаган. Масалан, Анъом сураси 165-оятда бу ҳақда шундай 
дейилади: “У сизларни Ер (юзи)нинг халифалари қилиб қўйган ва ато этган 
(неъмат)ларида сизларни синаш учун баъзиларингизни баъзиларингиздан 
(юқори) даражаларга кўтарган зотдир”163. Яна Луқмон сураси 20-оятида 
айтилади: (Эй, инсонлар!) Аллоҳ осмонлар ва Ердаги барча нарсаларни 
сизларга бўйин сундириб қўйганини ва сизларга барча зоҳирий ва ботиний 
(моддий ва маънавий) неъматларини комил қилиб берганини 
кўрмадингизми?”164 Хўш, инсонга шундай улуғ инъом ва имконлар берилган 

                                                                                                                                   
шахсларни биламиз, аммо  бу миллатнинг аксарият вакиллари бугунги кунда ўз маънавиятларини “Таврот” ва 
“Талмуд”сиз тасаввур қилишлари қийин.  

159 Морис Букай. Библия, Коран и наука. М. 1999. 
160 Муҳаммад Исо таржимасида (Тошкент,2005) баъзи эркин талқинларга йўл қўйилган, Санкт-Петербургда 

2007 йилда нашр этилган “Основы духовности” китобида русча таржима аниқроқ ва ихчамроқ берилган, аммо биз 
мавжуд ўзбекча таржимадан чекинишни лозим топмадик. (Русча таржима: “Знай, что человек создан не для пустого 
времяпрепровождения и развлечений, ведь дело его – великое, и риск перед ним – большой.”) 

161 Шайх Муҳаммад Содиқ Муҳаммад Юсуф. Тафсири ҳилол. Олтинчи жуз. Т., 2008.С.502.  
162 Қуръони карим маъноларининг таржима ва тафсири. Т., 2007.С 6. 
163 Ўша китоб, с. 150. 
164 Ўша китоб, с. 413. 

экан, аслида унинг бу дунёдаги вазифаси нима? Бу саволга ҳам  Қуръони 
каримда аниқ жавоб бор. “Ваз-зориёт” деб бошланувчи суранинг 56-оятида 
айтилади: “Мен жинлар ва инсонларни фақат ўзимга ибодат қилишлари 
учунгина яратдим.”165 Одатда кўпчилик “ибодат” сўзини эшитганда намоз, 
рўза, ҳаж кабиларни тасаввур қилади. Асли юқоридаги оятда келтирилган 
“ибодат” тушунчаси Аллоҳ иродасига тўлиқ бўйинсуниш маъносини 
билдиради. Баҳоуддин Нақшбанд ҳазратлари Пайғамбаримиздан шундай 
ҳадис ривоят қиладилар:  “Ал-ибодату ашарату ажзоин, тисъатун минҳо 
талаб-ул-ҳалоли ва жузъун воҳидун минҳо соир-ул-ибодоти", яъни "ибодат 
ўн қисмдур, унинг ўндан тўққизи ҳалол ризқ топиш ҳаракатида, (қолган 
ўндан) бир қисми эса бошқа ибодатлардадир".166 Демак, юқоридаги оят 
мазмунини Пайғамбаримиз(сав) тафсирларига мувофиқ идрок этилса, ҳалол 
ризқ йўлида уриниш Аллоҳга қулчиликнинг, Ҳақ йўлидаги ибодатнинг 
асосий қисмини ташкил этар экан. Қадим тафсирчи уламоларимиз учун 
“ҳалол ризқ” тушунчаси мураккаб бўлмаган, бунда ўзга инсонлар ҳаққига 
хиёнат қилмаслик, ўз касби, меҳнати билан нон топиб, оила боқиш асосий 
масала бўлиб, баъзи харом ишлар нима эканлиги Қуръони карим ва Ҳадиси 
шарифларда очиқ-ойдин кўрсатиб берилган. Лекин XX аср охири -  XXI аср 
бошларига келиб ижтимоий ҳаёт анча мураккаблашиб кетди ва бундай 
шароитда кўп нарсани аниқлаштириб олиш эҳтиёжи пайдо бўлмоқда.    

Зиёли тоифасининг жамиятдаги вазифаси нима? Зиёли агар врач ёки 
агроном ёки инженер бўлса, масала – равшан, врач беморни даволаши керак, 
агроном далада, инженер завод-фабрикада ишчи ва деҳқонга уларнинг касби-
кори бўйича тўғри йўлни кўрсатишлари, илм-фанга таяниб жўяли 
маслаҳатлар беришлари  керак. Мен аниқ фанлар, табиий ва техник илм 
соҳаларига аралаша олмайман, билимим етмайди, бундан ташқари бу соҳа 
вакилларининг жамиятдаги ўрни, вазифалари бирмунча аниқ. Ёш авлод 
тарбияси нуқтаи назаридан бугунги энг оғриқли масала “ижтимоий-
гуманитар фанлар” аталмиш соҳа вакилларининг миллат олдидаги 
масъулияти ва бунга уларнинг муносабати масаласидир.  

Албатта, “ижтимоий-гуманитар фанлар” дейилмиш соҳанинг қамрови 
жуда кенг ва  унинг турли йўналишлари ўз мавзу доирасига эга. Масалан, 
адабиётчи миллий ёки жаҳон адабиёти тарихи ва назариясининг муайян 
қирраларини ўрганади, тарихчи жаҳон ёки Ватан тарихини ўрганади ва ҳ.к. 
Қисқаси, соф касбий нуқтаи назардан олганда,  ҳар кимнинг ўз мавзу доираси 
аниқ. ушбу фанларнинг ёш авлод тарбиясидаги ўрни масаласи 
қизиқтирмоқда.  Очиқ тан олиш керак, бу  соҳа вакилларининг собиқ 
шўролар замонидаги асосий тарбиявий вазифаси турли йўллар билан 
ҳукмрон мафкура ғояларини “совет кишилари” онгига сингдириш бўлган. У 
даврда марксизм-ленинизм фалсафаси башарият тарихидаги энг тўғри 
дунёқараш ҳисобланган ва бу ҳақда ҳечқандай баҳсли фикр билдиришга йўл 
қўйилмаган. Барча  “ижтимоий-гуманитар фанлар” ушбу ғояга 

                                         
165 Ўша китоб, с.523. 
166  Муҳаммад Боқир. Баҳоуддин Балогардон (Мақомоти Хожа Баҳоуддин Нақшбанд). Т.-«Ёзувчи»-1993, с. 55. 

бўйсундирилган ва бу соҳадаги барча маълумотлар фақат шу 
“умумметодологик асос”дан келиб чиқиб, талқин этилган. Бугун биз бундай 
тоталитар мафкурани рад қилмоқдамиз. 

 “Ижтимоий-гуманитар фанлар”нинг бугунги  “умумметодологик 
асоси” нима? Агар бугун эски талқинлардан воз кечадиган бўлсак, ўрнига 
нимани  қўямиз? Президентимиз миллий ғоя ва миллий маънавият ҳақида 
тинмай жон куйдираётганининг ҳам боиси шунда. Миллий ғоянинг асосий 
мазмуни миллат ва Ватан манфаатлари билан боғланади, бу тушунарли. 
Миллий ғоянинг сиёсий ва иқтисодий асос тамойиллари давлатимиз раҳбари 
асарларида аниқ-равшан кўрсатиб берилган. Аввало, умумжаҳон миқёсида  
маънавият масаласи борган сари долзарблик касб этиб бормоқда. Айниқса, 
тарбия соҳасида маънавиятнинг етакчилик ўрни шубҳасиздир. Қолаверса, 
аждодларимиз меросида энг теран ва муфассал ишлаб чиқилган соҳа ҳам 
шахс ва миллат маънавиятига оиддир.  

 Маънавият асли ҳар бир инсоннинг 
Борлиқ ҳақиқатига муносабатидан иборат 
бўлиб, ҳар бир шахснинг  Борлиқ ҳақиқати 
ҳақида ўз тасаввури бор,  у ушбу ўзи тасаввур 
этган  Борлиқ ҳақиқатига чин кўнгилдан 
эътиқод қилса, унинг моҳиятини англашга 
интилса, унинг олдида масъулият ҳис этса ва 
Борлиқ ҳақиқати олдидаги ўз вазифасини 
тўғри англаб етиб, уни меҳр билан бажарса, 
демак, бундай шахсни маънавий баркамол 
инсон дейиш мумкин. 

Шу сабабли шахс маънавиятининг асосий 
жиҳатлари имон, илм, масъулият ва меҳрдан 
иборат деб қаралади. Ҳар бир шахснинг Борлиқ 
ҳақиқатига муносабати унинг шахсий иши. 
Миллий тарбияда эса  ёш авлодга миллий маънавий меросимиз анъаналари 
руҳида тарбия берилади.    

Мустақилликнинг дастлабки йиллари баъзилар, кўп ҳам мулоҳаза 
қилиб ўтирмай, халқимиз аксарияти мусулмонлар, шундай экан, 
дунёқарашимиз ҳам исломий бўлиши керак, деган фикрларни ҳам ўртага 
ташлашди. Аммо, аввал ислом ўзи нима, дин ва дунёқараш бир нарсами, деб 
ўйлаб кўрмасдан муаммони бундай “осон” ҳал қилишга уриниш бирор 
тайинли натижа бериши қийин. Мусулмон оламида азалдан дунёқарашлар 
хилма-хиллиги мавжуд бўлиб келганлигини тарихга бир назар ташлаган одам 
билиб олади. Бундан ташқари, турли динлар дунё халқларини турли 
тоифаларга ажратиб келади, маънавият эса инсонларни бир-биридан 
узоқлаштирувчи эмас, бирлаштирувчи омил бўлсагина, чин маънода 
маънавиятдир. Биз “ислом дини” десак, христиан, яхудий, маздаясна 
динларидан фарқ қилувчи эътиқодни тушунамиз, аммо, “ислом 
маънавияти”, яъни, илоҳий таълимотнинг маънавиятга (қалб тарбиясига, 
ботиний камолотга) тегишли қисми, инсонларни бир-биридан ажратувчи 

Борлиқ ҳақиқати – 
(Истина Бытия) мавжуд 
борлиқнинг асл моҳияти, 
инсон зоти ҳечқачон 
охиригача англаб ета 
олмайдиган, аммо чексиз 
равишда турли йўллар билан 
англаб етишга интиладиган 
мутлақ ҳақиқат. Ҳар бир 
инсон Борлиқ ҳақиқати ҳақида 
муайян тасаввурга эга бўлиб, 
ушбу тасаввури умри бўйи 
такомиллашиб бориши, 
баъзан ҳатто кескин ўзгариб 
кетиши ҳам мумкин. 

эмас, яқинлаштирувчи хусусиятга эга. Аниқроғи, ўзгача фикрловчи 
инсонларни тушунишга қаратилган, ўз руҳий оламини Борлиқ ҳақиқати 
билан уйғунлаштиришга бўлган интилиш маънавият белгисидир. 
Хуллас, миллий маънавиятимизнинг ўзига хос дунёқараш тизими 
мавжуддирки, уни англаб етиш учун миллий маънавий меросимизни холис 
ўрганмоқ, уни қалб орқали ўтказмоқ зарур. Хусусан, бизнинг миллий 
дунёқарашимиз улуғ шоиримиз Алишер Навоий дунёқарашида ўзининг энг 
мукаммал ифодасини топган десак, кўп ҳам янглишмаган бўламиз. Фақат, 
Алишер Навоий дунёқарашини теран англаб етишимиз учун миллий 
маънавиятимиз тарихий такомилининг унгача ўтган босқичларини яхши 
билишимиз керак бўлади. 

“Дин халқ учун афюндир” дегувчилар инсоннинг энг муҳим 
эҳтиёжларидан бўлмиш имон эҳтиёжини тан олмайдилар ёки назарга 
илмайдилар. Имон-эътиқод эҳтиёжи, агар у самимий инсон бўлса, ҳатто 
даҳрийда ҳам бўлади. Фақат у ўз ботиний эҳтиёжини кўпчилик эътиқод 
қилувчи динлардан эмас, турли ”изм”лардан қидиради ёки шахсан ўзи учун 
алоҳида эътиқод тизими яратишга уринади. Бу, албатта, инсонга хос кибр ва 
гумроҳликнинг нишонаси, холос. Йўқ, нарсани кашф этишга уринишдан 
кўра, кўпчилик тан олган нарсани тушуниб, моҳиятан англаб етишга ҳаракат 
қилиш, бизнинг назаримизда, самаралироқ йўлдир. 

Аллоҳ имонли одамнинг қалбида бўлади. Имонли одам имонини 
бировнинг «бошини уриб ёриш»га восита қилмайди. “Халқимизнинг минг 
йиллик тарихини, бугунги маънавий ҳаётини, дину диёнатимизни мухтасар 
ифодалаб айтиш мумкинки, Аллоҳ бизнинг қалбимизда, юрагимизда”, дейди 
И.А.Каримов167. Бу шунчаки гап эмас. Айни шу маъно Аллоҳнинг китобида 
қатор оятлар мазмунини ташкил этади. Қуръони карим  “Нур” сурасининг 35-
оятида эса бу ғоя бевосита ифодаланган. Кейинчалик бу ғоя пайғамбар 
ҳадисларида, буюк тасаввуф шайхлари, пири муршидларнинг ҳикматларида 
мукаммал шарҳлаб берилди.  

Қалбни, кўнгил кўзгусини поклаш аввало имон-эътиқоддан бошланади. 
“Эзгуликка садоқати бўлмаган, бирор нарсага ихлос қўймаган, ишонмаган 
одам қўрқинчлидир”, деб огоҳлантиради Президент168. Албатта, маълум бир 
даврда коммунистик ғояга ҳам самимий ишонганлар бўлган, соф виждонли 
даҳрийлар ҳам ҳаётда учраши мумкин. Аммо даҳрийлик инсон тарихида 
алоҳида ҳолатларда бир-бир намоён бўлувчи ҳодиса. Дин эса асрлар 
давомида миллион-миллион инсонларнинг эътиқодини шакллантириб келган. 
Жумладан, ислом дини 14 асрдан бери улуғ бир минтақада инсонлар 
тафаккур йўналишига таъсир ўтказиб келмоқда. Ўз вақтида биз Имоми 
Аъзам, Имом Бухорий, Имом Мотрудий, Маҳмуд Замахшарий, Аҳмад 
Яссавий, Нажмиддин Кубро ва ҳоказо юзлаб жаҳоншумул улуғ 
алломаларнинг эътиқодини “афюн” деб эълон қилдик ва асло этимизга ўйлаб 
кўрмадик-ки, “хўш, улар яратган улкан маънавий меросга ўзимиз бир мисқол 

қўшиш қудратига эгамизми?” Мустақиллик бизга имонимизни, 
эътиқодимизни қайтариб берди. “Ислом дини бу ота-боболаримиз дини, - 
дейди И.А.Каримов,-у биз учун ҳам имон, ҳам ахлоқ, ҳам диёнат, ҳам 
маърифат эканлигини унутмайлик”169.  

Бугунги кунда диёнат, ахлоқ тушунчалари имон-эътиқоддан ажралмас 
эканлиги равшан бўлиб қолди. Аммо ислом маърифати масаласида ҳануз 
жиддий хулосага кела олмай, гумон аралаш турибмиз. Онгимизни марксизм 
ақидалари тугал тарк этмас экан, бу масалада узил-кесил хулосага 
келишимиз, албатта, мушкул. Чунки туғилганимиздан буён марксистик 
мафкура бизнинг ёшимиздаги авлодга бирдан-бир ҳақиқий илм - фақат 
ҳаётни материалистик идрок этишга асосланган илмдир деб уқдириб келган. 
Яқин ўтмишда шундай ялпи тарғибот таъсирида таълим олган кўпчилик 
тенгдошларимиз (устозларимиз ҳам) “илм бошқа, дин бошқа” деган ақидани 
тарк этишга ботинмай туришипти. Диний илмларни ҳақиқий илм қаторига 
қўшиш мумкинлигига шубҳалари тўлиқ тарқаган эмас. Аслида эса илм фақат 
ақлга таянмайди. Айниқса, ижтимоий соҳа, маънавиятга алоқадор соҳаларда 
ақлий ва нақлий илмлар мутаносиблиги муҳим ўрин тутади. Бизгача 
ўтмишдан етиб келган китоблар ҳам икки тоифа – 1) илоҳий матнларга 
таянувчи, яъни “ваҳий” орқали етиб келган, 2) инсоний матнлар асосидаги, 
яъни инсонлар ижод этган китоблар. Булардан биринчиларининг мазмуни 
азалий ва абадий моҳиятга туташади, иккинчилари эса муайян замон ва 
маконда яшаб ўтган инсонларга тегишли бўлгани туфайли, айни ўша замон 
ва маконнинг таъсиридан холи эмас, яъни уларга мутлақ ҳақиқат сифатида 
ёндошиш нотўғри бўлади. Масалан, Қуръон оятлари мазмуни ўзида мутлақ 
ҳақиқат сирини яширгандир, аммо унинг турли тафсирлари муфассирлар 
шахси билан, уларнинг турлича талқини билан боғлиқ. Илмларни турларга 
ажратадиган бўлсак, масалан, мақсад йўналишига кўра фарқлаш мумкин. 
Шунда дунёвий мақсадларга йўналган ёки ухравий (охиратга, яъни бу 
дунёдаги фаолиятимизнинг у дунёдаги оқибатига оид) мақсадларга йўналган 
илмлар ҳақида гапириш мумкин бўлади. Маънавият  айни дунёвий ва 
ухравий мақсадларимизни уйғунлаштиришга оид соҳадир. Хулоса 
қиладиган бўлсак, Ҳақ йўлида қилинадиган ҳар қандай илм ҳақиқий илмдир 
ва у инсон руҳини поклашга хизмат қилади, илмда ҳақиқатдан ҳар қандай 
чекиниш эса жаҳолатга олиб келади. 

 Маънавият инсоннинг Ҳақ билан муносабати, дейилганда, баъзилар 
беихтиёр: бу диннинг ўзи эмасми, деб хаёлидан ўтказиши мумкин. 
Дарҳақиқат,  дин ва маънавият бир-бирига бегона  нарсалар эмас.  Аммо 
уларнинг  ўзаро фарқли жиҳатлари ҳам бор. Масалан, ҳар бир инсоннинг ўз 
дини бўлмайди. Динлар кўп дунёда, лекин улар муайян. Дин - илоҳий 
китоблар орқали нозил этилган алоҳида қонун-қоидаларни билдиради. 
Маънавият эса қатъий қонун-қоидалар тарзида тасаввур қилинмайди. Ҳар 
бир шахс маънавияти ўзига хос, ҳар бир инсоннинг ўз маънавий олами 
мавжуд. Дин инсоннинг дилида бўлиши керак, албатта, аммо ҳар бир инсон 

бир динни қабул қилиб олади ва унинг қонун-қоидаларига умр бўйи риоя 
қилади. Маънавият эса инсон қалбидаги нур, у танлаб олинмайди, у 
Аллоҳнинг инояти, одамни Ҳақ йўлга етакловчи ҳодий, уни қонун-қоидалари 
очиқ баён қилинган ҳукмлар билан чегаралаб бўлмайди. Маънавият инсон 
умри давомида, миллатнинг тарихий тараққиётида такомил топиб боради, 
дин эса илоҳий ваҳий асосида, пайғамбар ҳадисларига таянган ҳолда 
уламолар томонидан муайян чегараларда қатъий қилиб белгилаб берилади, 
бу чегараларни ҳар ким ҳам ўзгартира оладиган нарса эмас. Навоий “Талаб 
водийсининг сифати”да ёзади: 

Куфр ила имонга ургайсен илик, 
Бу таъмадинким очилгай бир эшик. 
Чун эшик очилди не куфру не дин, 
Ичкари киргач қутулдинг барчадин. 
Куфру имон роҳравға кеш эмас, 
Асли йўлда банди роҳе, беш эмас.170 
Самимий диний эътиқод маънавият эшикларидан биридир. Яна бир 

нозик масала. Кўпроқ оддий эътиқод эгалари динни сунна даражасида идрок 
этадилар. Яқин ўтмишда, илм ва имон икки қутбга ажратиб ташланган, 
санъат марксизм ғояларининг тарғиботчисига айлантирилган бир шароитда, 
дарҳақиқат, Қуръон ва пайғамбаримиз ҳадислари дин аҳли учун ягона 
маънавий паноҳ бўлган эди. Аммо воқеликда миллий маънавиятимиз 
майдонлари беҳудуддир. Ўз вақтида буюк алломаларимиз ижодида илм ва 
мантиқ, ирфон ва бадиият оламлари имондан ташқари бўлмаган, балки илм 
ва имон бир-бирига қувват бағишлаган, тавҳид эътиқодини идрок этиш илм 
ва ирфон орқали теранлик касб этиб борган.     

Дин ва маънавиятни бирлаштирувчи фазилат эътиқоддир. Диннинг 
зоҳирий ва ботиний жиҳатлари бор. Ботиний жиҳати имон бўлиб, қолгани - 
ибодатлар - зоҳирий жиҳатлар, улар имонни муайян ташқи ҳаракатлар билан 
тасдиқлайди. Аммо имон фақат тилда бўлса, исломий ҳаёт қонунлари билан 
ички маънавий уйғунлик ҳосил қилинмаса, унда маънавият нуқтаи назаридан 
даҳрийнинг ўз ақидасига эътиқоди мунофиқнинг ташқи диндорлигидан афзал 
бўлиб чиқади. Диннинг зоҳири сақлаб қолинса-ю, ботинига эътибор етарли 
бўлмаса, дин хурофотга айланади. Динни хурофот даражасида тушунган 
зоҳирбин ақидапараст нуқтаи назарида дин ва маънавият буткул бир-бирига 
зид нарсалар бўлиб қолади. Динни ақидапарастлик даражасида тушуниш 
инсонлар орасида арзимаган нарсадан нифоқ чиқишига, балки оғир 
хунрезликларгача олиб келиши мумкин. Бундай ёндошувда турли дин 
вакиллари орасидагина эмас, ҳатто бир динга эътиқод қилувчилар орасида 
ҳам қонли низолар келиб чиқиши ҳеч гап эмас. Тарихда бундай фожеий 
воқеалар кўп бўлган. Шу сабаблар туфайли Президент динга маънавий 
қадрият сифатида ёндошувни изчил қўллаб чиқмоқда. Мустақил Ўзбекистон 
раҳбарияти диннинг зоҳирий жиҳатларини инкор қилмаган ҳолда, унинг 
ботиний, маънавий жиҳатига биринчи даражали аҳамият қаратишни мақбул 

кўрмоқда. Чунки жаҳон динларининг ботиний жиҳати ўзаро уйғунликни 
тақозо этади.  

Маънавият учун турли динлар аро фарқлар муҳим эмас, инсон 
қалбидаги имон нури муҳим. Бундай ёндошув кўпроқ тасаввуф ирфони 
соҳибларига оиддир. Ҳар қандай бўлганда ҳам, эътиқод дилда бўлади,  
ибодатлар ҳам инсоннинг ўзи учун, охиратини обод қилиш ниятида 
бажарилади. Маънавият эса уйғунликка интилади, шу жиҳатдан мўъмин 
фақат ибодат билан қониқиб, ўзга амалларини эзгулик билан 
уйғунлаштиришга эътибор қилмаса, бундай инсонни маънавий баркамол 
дейиш қийин. 

4-фасл. Ёш авлодни миллий маънавиятимиз анъаналари руҳида 
тарбиялаш - улар онгини турли ғаразли "оқимлар" таъсиридан 

ҳимоялашнинг энг самарали йўли. 

Эътиқод маънавиятнинг ўзак томири. Эътиқодсиз кишида маънавият 
бўлмайди, ташқи маданий кўриниш, ҳатто анча-мунча билим ҳам бўлиши 
мумкин, аммо мағзида маънавият бўлмайди. 

Кишида умуртқа поғонаси шикастланган бўлса, ундай инсон гавдасини 
тик тутиб тура олмайди. Маънавий олам учун эътиқод ҳам шундай бир 
нарсадир. Коммунистлар олға сурган ғояларга халқ озми-кўпми ишонган, 
умид боғлаган даврда Совет давлати анча-мунча ўсди, ривожланди. 
“Коммунизм” ғоялари пуч нарса экани маълум бўлиб қолгач, аста-секин бу 
тузум ич-ичидан емирила бошлади ва охири барбод бўлди. Шунинг учун 
ёлғон ғояларга ишониш, ўйлаб топилган ақидаларнинг этагини тутиш 
яхшиликка олиб бормайди. Эътиқод масаласи - жиддий масала. Тарихда 
турли ёлғон пайғамбарлар кўп бўлган. Улар охир-оқибат бебурдликка 
маҳкум бўлганлар. Башарият, эл, халқ қабул қилган Олий ҳақиқатлар эса асл 
маъноси билан илоҳий, азалий ва абадий манбага эгадир. Ислом динимиз ана 
шундай илоҳий иноят ҳисобланади. Бизни 70 йил бу эътиқоддан қайтаришга 
уриндилар, жазоладилар, масхараладилар, тақиқладилар. Бари бефойда 
бўлди. СССРда мафкуравий тазйиқ кучайган сари, жаҳонда исломнинг 
нуфузи ошиб борди. Америка, Европа, Австралияга ислом дадил кириб 
бормоқда. Марксист даҳрийлар исломни араб босқинчилиги билан 
боғламоқчи бўлдилар. Наҳот 1400 йил аввалги босқинчилик асорати шунча 
кучли бўлиши ақлга тўғри келса? Александр Македонский, Чингизхон, чор 
Россияси олиб келган эътиқодлар қани? Ҳақиқат бошқа нарса, босқинчилик 
бошқа. 

Имом Бухорий каби улуғларимиз бировнинг тазйиқи билан мусулмон 
бўладиган шахслар эмасди. Улар ҳақиқат фидойилари эди. 

“Ло икроҳа фи-д-дин”, яъни “динда зўрлаш йўқ” дейилган. Аввало, 
исломда тадрижийлик мавжуд, Муҳаммад (САВ)га нозил этилган илоҳий 
китобда ўзидан аввалги китоблар ва барча пайғамбарлар, жумладан, Мусо ва 
Исо алайҳиссаломлар тўлиқ эътироф этилади ва барча пайғамбарларнинг 
ҳурмати баробар эканлиги таъкидланади. Қолаверса, маънавият аҳли учун 

юзта мусулмонлик даъвосини қилувчи риёкордан битта эътиқодли даҳрий 
ёки бутпараст афзал. Аждодларимиз бизга шундай таълим беради. Масалан, 
Амир Хусрав Деҳлавий “Ширин ва Хусрав” достонининг “Дар фазилати 
ишқ” бобида ёзади: 

 
Ба ишқ гар бутпарасти, дин-т пок аст, 
Ва-гар тоат куни би ишқ хок аст.171 
(Сен ишқда бутпараст бўлсанг - дининг пок, 
Агар ишқ бўлмаса, тоат эрур хок.) 
 
Пайғамбаримиз учун ватан ва имон тушунчалари бир-биридан 

ажралмас эди. Маккадан Ясрибга ҳижрат қилиш ул жанобнинг имонларини 
янада бақувват қилди. Бугун ҳам хориждаги биродарларимизнинг кўпчилиги 
учун имон ва Ватан меҳри бир-бирини қувватлаб турибди, зеро Ватанига тош 
отган кимсалардан имон умиди ҳам беҳудадир. 

Дин ва маънавият нисбати ҳақидаги суҳбатнинг хулосаси шуки, динни 
сиёсийлаштиришдан қочиш, унга буюк маънавий қадрият сифатида ёндошиб, 
ёшларимиздаги эътиқод эҳтиёжини айни шу йўналишда, Президентимиз 
“жаҳолатга қарши маърифат”деб чиройли ифодалаган маънода ботиний 
қудратга, маънавий камолот сари етакловчи боқий қувватга айлантириш учун 
бутун имкониятларни сафарбар қилмоғимиз зарур. 

 
Ўтилган мавзу бўйича саволлар: 

 
1. Ижтимоий фанлар методологияси ва маънавият тарихига ёндашув. 

       2. «Маънавият асослари» фани бўйича чиқарилган китобларда  
маънавият тарихига ёндашув.  

       3. «Шарқ уйғониши» масаласи. 
       4. Манбааларни ўрганишда мустақиллик даврида эришилган  

ютуқлар ва келажак режалари.  
        5. Ислом дини, тасаввуф ва миллий маънавиятимиз  

нисбатлари: ёндашувлар ва талқинлар 
        6. Ислом дини ва ислом маънавияти. 
        7. Ёш авлодни миллий маънавиятимиз анъаналари руҳида   
            тарбиялаш - улар онгини турли ғаразли "оқимлар"   
            таъсиридан ҳимоялашнинг энг самарали йўли. 

 

 
 
 
 

                                         
171  Амир Хусрау Дихлави. Ширин и Хусрау. М.-«Наука»-1979, с.40  

История развития  
духовности 

 (Учебное пособие для высших учебных заведений) 
 
                                          СОДЕРЖАНИЕ 

 
           Глава 1. Введение. Почему изучаем историю развития духовности? 
Основные критерии формирующие духовность. 

Глава 2. История человечества и духовное развитие. Соотношение 
развития национальной духовности и мировой культуры. Основные периоды 
развития нашей национальной духовности. Формирование первоначальных 
элементов духовности человека при первобытном обществе.    

Глава  3. Духовность в обществе протогорода по материалам “Авесты”. 
Глава  4. Духовность времён  древнетюркских текстов.  

          Глава 5. Развитие духовности народов центральной Азии в период 
преодоления мифологического мышления и становления веры в  
единобожие.  
          Глава 6. Развитие национальной духовности в эпоху исламской 
региональной культуры. Период сунны в развитии исламской духовности 

Глава 12. Состояние национальной духовности в период царского 

духовность джадидизма. 

Глава 13. Коренные изменения в отношении к восстановлению и  

                 Глава 15. Актуальные проблемы изучения истории духовности.  
                 Рекомендуемая и использованная литература.  

 
 
 
 
 
 
 
 
 

History of development 
            of the  spirituality.  

            (The textbook for the students of higher educational institutions) 

Chapter 1. Introduction. Why we study history of development of the spirituality? The 

Chapter 2. History of humanity and spiritual development. Correlation development of 
national spirituality and world culture. The main periods of development of our national 
spirituality. Formation of the first elements of human spirituality in the primitive society.  
Chapter 3. The spirituality in the society “Proto-city” according to Avesto matters.  
Chapter 4. Spirituality ages of the ancient Turkish documents. 
 Chapter 5. Development of the spirituality of the nations of Central Asia during the overcoming 
the mythological thought and formation belief in one God. 
 Chapter 6. Development of the national spirituality during the epoch of the Islamic regional 
culture. Period of Sunna in the development of the Islamic spirituality. 
Chapter 7. Islamic enlightenment stage and prosperity of the rationalism. 
Chapter 8. Period of the formation of the main Sufi order.  

appearance of the Uzbek nation in the New Age.  

Chapter 12. Condition of national spirituality at the period of the imperial colonialism 
and Bolshevistic repressions. National renaissance and the spirituality of Jadid. 

Chapter 14. Harmony in the spiritual development of the personality and the nation.  

Резюме 
 

Данное учебное пособие  является результатом опыта многолетней 
педагогической работы и серьёзных теоретических изысканий автора. В ней 
изложены актуальные  проблемы исторической пути развития национальной 
духовности, которые разработаны автором на основе серьезного 
последовательного изучения национального духовного наследия.  

Книга состоит из 15 глав, в каждом из которых рассмотрены 
проблемы того или иного этапа или периода совершенствования 
национальной духовности в историческом плане. В конце каждой главы 
книги приложены таблицы и краткие заключения по каждой теме, для 
обеспечения наглядности и облегчения понимания теоретических проблем 
краткие пояснения терминов приводится внутри текста (рядом с текстом). В 
конце книги приведена рекомендуемая и использованная литература.   

Теоретико-методологической основой данной книги послужили 
мысли и высказывания  Президента Республики Узбекистан И.А.Каримова о 
национальной духовности и национальном духовном наследии. Данный 
учебник  предназначается главным образом студентам высших учебных 
заведений общественно-гуманитарного направления, по специальности 
«Национальная идея, основы  духовности и правоведения», он  также 
необходим для преподавателей данного предмета, специалистам 
соответствующей сферы. Книга по своему содержанию может 
заинтерасовать и более  широкий круг читателей. 

 
Resume 

 
The given textbook is the outcome of long-term pedagogical work and 

profound theoretical researches of the author. The historical way of development 
and actual theoretical problems of national spirituality which consistently stated in 
this textbook is based on serious and consecutive study of the national heritage by 
the author.  

The book consists of 15 chapters, each of which describes the issues of 
development of national spirituality for that stage. The tables and chapter resume is 
attached in the end of each chapter. Explanations of used terminology are given 
inside the text which ensures the understanding of theoretical problems addressed 

in the subject. There is the list of used recommended bibliography in the end of the 
book. 

The theoretical-methodological basis of the given book was guided by the 
ideas and statements of the President of the Republic of Uzbekistan I.A.Karimov 
on the national spirituality and national spiritual heritage. This textbook intended 
mainly for the students of higher educational institutions of a socially-humanitarian 
sphere in the specialty “National ideology, bases of spirituality and jurisprudence”. 
At the same time this textbook can be useful for teachers of the given subject, to 
the experts of respective sphere, and as well as a wide audience of readers. 

